
ВАЛЮТАЛАРДЫҢ  РЕСМИ  БАҒАМДАРЫ: 

●EUR/KZT 473.88 ●USD/KZT 447.73 ●RUB/KZT 5.93 ●CNY/KZT 64.54 Қазақстан Ұлттық Банкінің 27 ақпан, 
2023 жылғы дерегі бойынша 

СЕЙСЕНБІ, 28 АҚПАН, 2023 ЖЫЛ  №24 (23 200)   

Көмір 
химиясының 
көкжиегі

Жас маманды
жатырқауға
болмайды

Бір шаңырақ
астында

Алқаптар ұлғайып 
келеді

Облыстың ауыл шаруашылығы 
басқармасы басшысының орынба-
сары Сырым Бошпановтың айтуын-
ша, жоғарыда аталған 64,7 мың гек-
тардың тек 26,3 мың гектары немесе 
40,5 пайызы пайдаланылуда. 

– Былтыр шаруашылықтар өз 
қаражаты есебінен жаңадан 3,4 мың 
гектарды айналымға енгізді. Оның 
ішінде, Абай ауданы – 299 гектарды, 
Бұқар жырау ауданы – 810 гектарды, 
Нұра ауданы – 1237 гектарды, Оса-
каров ауданы – 628 гектарды, Шет 
ауданы 520 гектарды кәдеге жара-
тып, жалпы суармалы алқапты 26,3 
мың гектарға жеткізді, – дейді Сы-
рым Бейсебайұлы.

Суармалы алқаптарда негізінен кар-
топ және көкөніс дақылдары өсіріледі.

Сондай-ақ, айналым схемасына 
сай дәнді, бұршақты, майлы және мал 
азықтық дақылдар да егіледі. Нақ-
тылай кетсек, 12,1 мың гектары – кар-
топқа, 1,2 мың гектары – кө көніске, 

Суармалы алқап: мәселе де, нәтиже де бар
Агроөнеркәсіп кешенінің салаларын дамытуда суармалы алқаптарды ұлғайту да мәселесі маңызды 

міндеттер қатарында тұр. Президент Қасым-Жомарт Тоқаев 2025 жылға таман суармалы алқаптарды 
2,2 миллион гектарға жеткізу туралы Үкіметке тапсырма жүктеген еді. Ал, 2030 жылы бұл көрсеткіш 
3 миллион гектарды еңсеруі тиіс. Сол себепті, жер-жерде аталған бағыттағы жұмыс қарқынмен жүріп 
жатыр десек, артық айтпаймыз. 

Қарағанды облысында да ілгерілеу бар. Облыстың ауыл шаруашылығы басқармасының мәліметін-
ше, аймақтағы суармалы жердің жалпы ауданы 87 мың гектарды құрайды. Ал, оның 64,7 мың гекта-
ры – ірілі-ұсақты ауыл шаруашылығы тауарларын өндірушілердің иелігінде. Яғни, 74,4 пайызы.

Нұрқанат ҚАНАПИЯ,
«Ortalyq Qazaqstan»

6,5 мың гектары – дәнді да қылдарға 
және 6,5 мың гектары азықтық дақыл-
дарға тиесілі. Ал, су аруда жаңбырла-
ту әдісі кеңінен қолданылады.

Әрине, биыл да алқаптарды ұл-
ғайту бағытындағы жұмыс жалға-
сады. Жеті инвестициялық жобаны 
жүзеге асыру жоспарда тұр. Қосым-
ша 2,3 мың гектар игерілмек. Яғни, 
Абай ауданында – 382 гектар, Бұқар 
жырау ауданында – 700 гектар, Нұра 
ауданында – 368 гектар және Осака-
ров ауданында 850 гектар суармалы 
егістік қатарына қосылады. 

Диқандарға – демеу
Мемлекеттік қолдау меха-

низмдері диқандардың қолтығынан 
демеп тұр. Сырым Бейсебайұлы 
атап өткендей, Ауыл шаруашылығы 
министрлігінің «Инвестициялық са-
лымдар кезінде агроөнеркәсіптік ке-
шен субъектісі шығындарының бір 
бөлігін өтеу бойынша субсидиялау 
қағидаларының, «Суару жүйелерін 
және тамшылатып суаруды құру және 
кеңейту» жобасына сәйкес, суару 
машиналарын сатып алу, суару жүй-
елерін құру кезінде шыққан шығын-

ның 50 пайызын субсидиялау түрінде 
мемлекеттік қолдау көрсетіледі. 

Сондай-ақ, «Ауыл шаруашы-

лығы тауарын өндірушілеріне су 
беру жөніндегі қызметтердің құнын 
субсидиялау» қағидасының 6-тар-
мағына сай су беру жөнiндегi қыз-
меттердiң құны субсидияланады. 

Бұдан бөлек, қосымша, суар-
малы жерлерді қолданысқа енгізу 
бойынша инвестициялық жобалар-
ды қолдау мақсатында өңірлік әле-

уметтік кәсіпкерлік корпорациясы 
арқылы 4 пайыздық және кепілдікке 
сатып алынатын мүлікті алу есебі-

нен жеңілдетілген несие беру бой-
ынша жұмыс жүзеге асырылуда.

←5-бет

Вице-министрдің айтуынша, жі-
берілген хабарламалардың алғашқы 
легіне жауап бергендер бар. 

– 13 ақпанда «Отбасының циф-
рлық картасы» аясында кірісі жоқ 
12 мың жасты анықтап, жұмыспен 
қамтуға жәрдемдесудің белсенді 
шараларына қатысу мүмкіндік-
тері туралы SMS-хабарламаның 
алғашқы легі жіберілді. Нәтижесін-
де, SMS-хабарлама алған адамдар-
дың ішінен 4,8 мыңнан астамы 
электронды еңбек биржасына кір-
ген. Тағы 360 адам Call-орталыққа 
хабарласқан, – деді ол.

Олжас Ордабаевтың айтуынша, 
осындай SMS алғандардың ішін-
де 101 адам жұмысқа орналасып, 
39-ы кәсіпкерлік негіздерін оқуды 
бастаған.

– Халықты жұмыспен қамту 
орталықтарының мамандары SMS 
алған алғашқы 12 мың адамды жұ-
мыспен қамту бағытындағы белсен-
ді шараларға тарту үшін қоңырау 
шалуды жалғастырады, – деді Ол-
жас Ордабаев. 

Өз тілшімізден

● ЕҢБЕК

Жұмыс
ұсынатын SMS 

Жұмыспен қамту орта-
лығының мамандары кірісі 
жоқ 12 мың жасты SMS-ха-
барлама арқылы жұмысқа 
тартпақшы. Бұл туралы 
Еңбек және халықты әлеу-
меттік қорғау министрінің 
орынбасары Олжас Ордаба-
ев орталық коммуникаци-
ялар қызметінде өткен бри-
фингіде мәлімдеді.

Сонда жүрекжарды алғысын жет-
кізгені мәлім.  Бұл – елшінің ғана 
емес, бүтін Түркия халқының ақ 
алғысы еді. Түркияда біздің құтқа-
рушылардың арқасында 90-ға 
жуық жарақаттанған, ал  11 адам  
дін аман дер кезінде құтқарылды. 

Ал күні кеше  Мемлекет бас-
шысы Қасым-Жомарт Тоқаевтың 

● ЕРТЕҢ – АЛҒЫС АЙТУ КҮНІ

Рахмет саған, Қазақстан!
Ер түріктің тұяғы –  түрік жұрты үшін  ақпанның алғашқы он 

күндігі қаралы парақпен тарихқа енді. Түрік бауырдың  басына 
түскен  қайғы  – адамзат қас жауына да тілемейтін қасірет. Түбі 
де, тегі де бір түркітектес елдерді ғана емес, мұхиттың арғы-бергі 
жағындағы барша адам баласын естен тандырып,  есеңгіреткен-
дей суық хабар еді бұл. Қазақ танымында жеті жұттың бірі – зіл-
зала түрік топырағына таң алакеуімде  жетіп, жас-кәрісін бір-
ақ сәтте үйінді астында қалдырғанда, түп-тамыры ортақ қазақ  
қарап  қалмады. Қаралы  елге бет алды. Құтқарушысы, дәрігері 
бар сапында. Ел Президенті пәрменімен. Біреуге біреу себепші 
дейді  жұртымыз. Қазақстан құтқарушылары  Құдай айдап ба-
рып, көптеген түрік азаматтарының аман қалуына себепші 
болғанына куәміз. Көретін жарығы бар екен бауырлардың. Ал 
қазақстандықтарға түрік азаматтары  арнайы  алғыс айтқан 
бейнежазба, ет жүрегіңізді елжіретіп, еріксіз көзге жас әкелгендей 
еді. Сондықтан да Алғыс айту күнінде әдейі еске алған жайымыз 
бар. Жүректен шыққан алғыстың жүректі жұбатар да, жылатар 
да киесі бар екен...

Қызғалдақ АСҚАРҚЫЗЫ,
«Ortalyq Qazaqstan»

TikTok әлеуметтік желісінде 
бұқа раны бейжай қалдырмаған 
бейнежазбада отандастарымы-
зға үйінді астынан  құтқарылған 
бір топ түрік әйелі алғыс айтады. 
Шын пейілден шыққан сөздер жа-
нарға жас үйіреді, тегі. Тіршілік-
тегі талқаны таусылмағандардың 
мына дүние жарығын қайта көруі-
не себепші  құтқарушыларға ри-
ясыз ықыласы  тым-тым ыстық. 
Жаратушыдан құтқарушыларына 
жақсылық тілеседі. 

Өмір мен өлім арпалысқан 
мұндай сәтте әр минут құнды. 
Әбжіл қимыл мен тиянақты дай-
ындық қажет. Осынау қиын-қы-
стау кезеңде біздің құтқарушылар 
азаматтық һәм адамдық парызын 

Құрметті 
қарағандылықтар!

Сіздерді 1 наурыз – Алғыс 
айту күнімен шын жүректен 
құттықтаймын. Қонақжайлық, 
жомарттық пен мейірімділік 
қазақ халқының ең басты қа-
сиеттерінің бірі. Қазақ халқы 
департация мен күштеп жер ау-
дару жылдарында келген көп-
теген этностарға көмек қолын 
созып адамгершілік пен бауыр-
малдық, қамқорлық танытты. 
Осынау ізгі қасиеттер барша 
халықты біріктіруші фактор 
ретінде Тәуелсіздік алған ке-
зеңде де бірлігіміздің негізіне 
айналды. Уақыт өте келе әр 
түрлі дін, мәдениет пен дәстүр-
лердің өкілдері өзара біте қай-
насып, біртұтас халыққа ай-
налды.

Бүгінде қазақ халқының 
ежелден келе жатқан осынау 
құн дылықтары осы мереке ар-
қылы көрініс тауып, қазақс-
тандық бірегейлік жолының 
өміршеңдігін дәлелдеуде. Тәу-
елсіздік жылдарында біздің 
халық көптеген қиындықтарға 
төтеп беріп, қоғамымыздың 
тұрақтылығын сақтай алды. 
Бұл біздің ортақ жетістігіміз. 
Біздің ата-бабаларымыздың 
арманы орындалып, бүгінгі 
таңда Қазақстан ынтымағы жа-
расқан Тәуелсіз елге айналды. 
Елімізде бүгінде 100-ден астам 
этнос өзара тату-тәтті өмір 
сүріп жатыр. Осының барлығы 
бірлігіміз бен тұтастығымыз-
дың арқасы деп білемін.

   
Мереке құтты болсын қымбат-
ты жерлестер! 

                Е.БӨЛЕКПАЕВ,
Қарағанды облысының
                                әкімі 

адал  өткерді. Бейнежазбадағы 
алғыс – соның дәлелі. 

Бұл жазба Төтенше жағдайлар 
ми нистрлігі ақпаратынша, Нурда-
гы  қаласында түсірілген.  Дәл осы 
қалада Қазақстан құтқарушылары 
жұмыс істеген. Ол құтқарушы қа-
тарында қарағандылықтар да бар. 

«Сіздердің арқаларыңызда 
аман қалдық. Алла разы болсын 
сіздерге. Сіздердің келгендеріңіз 
жақсы болды. Бұл жарық дүниеге 
екінші қайтара келгендейміз», – 
деседі жазбада құтқарылғандар. 
Санаулы күнде жазбаға екі мыңға 
жуық адам пікір қалдырыпты. 
Барша жазба ризашылыққа тұ-
нып тұр. Соның ішінде, «Рақмет 
саған, Қазақстан!» деген жазу бар. 
Жүректі лүп еткізетіндей-ақ екен.  

Екі апта көлемінде  іздесті ру-
құтқару жұмыстарына қатысқан 

құт қару шылармен  елге келген 
соң Қазақстандағы Түркияның ел-
шісі Уфук Экиджи  жеке кездесті. 

Жарлығымен қызметтік борышын 
атқарудағы жанқиярлығы, сон-
дай-ақ, Түркия Республикасын-
дағы және Сирия Араб Респу-
бликасындағы төтенше жағдайда 
көрсеткен ерлігі үшін Қазақстан 
құтқарушылары мемлекеттік на-

градалармен марапатталды.
Сонымен қатар, 112 адамға, 

оның ішінде құтқарушыларға, 
медицина қызметкерлеріне, кино-
логтар мен авиация мамандарына 
Қазақстан Республикасы Прези-
дентінің Алғысы жарияланды.

Бұдан бөлек, қазақстандық 
еріктілерінің ерлігін атау – парыз. 

Олар үйсіз-күйсіз қалған түрік 
ағайынға 100 киіз үй апарды. Бас-
панасыз жосылған бұқараға пана 
болды. Олар да – өзінше құтқа-
рушылар.  

Ендеше, ерлікке пара-пар  ең-
бек еткен барша  құтқарушылар-

ды Ал ғыс айту күнінде ерекшелеу 
міндет. Ал ғыс алғанға не жетсін?! 
Оның ішінде, жал ғыз адамның 
емес, жалпақ жұрттың алғысы. 
Көптің тілеуі – бұл. Жасағанның 
қабыл етеріне  тағы шүбә жоқ. Өй-
ткені, халық – Құдайдың бір аты. 
Халық тілеген тілек қабыл бола-
ды...  

Бүгінде елімізде көмір химиясының көкжиегін кеңейту ерекше 
маңызға ие болып тұр. Яғни, көмір өнеркәсібі жаңа бағыттарды игеріп, 
көмірді байытып, барынша терең өңдеуге бағдарланған жаңашыл тех-
нологияларға бет бұруда. Тиісінше, отандық бірнеше кәсіпорын сүбелі 
жобаларды жолға қойды. Бұл қатарда қарағандылық алпауыттардың 
шоқтығы биік көрінгені заңды, әрине. 

Көмір химиясының көкжиегі

Нұрқанат ҚАНАПИЯ,
«Ortalyq Qazaqstan»

«Шұбаркөл Көмір» АҚ – өнер-
кәсіп ошақтарын энергетикалық 
көмірмен қамтып отырған кәсіпо-
рындардың бірі. Алдағы уақытта өн-
дірістік қуаты еселене түспек. Инду-
стрия және инфрақұрылымдық даму 
министрлігінің мәліметінше, жылына 
200 мың тонна арнайы кокс өндіретін 
жобаны жүзеге асыруда. Биыл қазан-
да жаңа зауыт жұмысын бастап, ком-
панияның өндірістік қуаты 400 мың 
тоннаға дейін артады деп күтілуде. 

Бұдан бөлек, кәсіпорын былтыр 
шілдеден бері белсендірілген көмірді 
өндіру жобасын бастаған. Биыл дітте-
ген меже – 280 тонна. 

Ел экономикасында белсендіріл-
ген көмірге сұраныс зор. Гидрометал-
лургия, алтын өндірісі, фосфат өнер-
кәсібі, су тазарту сынды салаларда 
кеңінен қолданылады. Осы уақытқа 
дейін шет елдерден тасылып кел-
ген-ді. Ендігі басты мақсат – импорт-
ты алмастыру. 

Тағы айта кетері, кәсіпорын 
былтыр маусымда көмірден гуминді 
тыңайтқыш алуға кірісті. Шұбар-
көл кен орнында тәжірибелік-өнер-
кәсіптік қондырғы жұмысын баста-
ды. Зауыт жылына 900 тоннаға дейін 
өнім алуға қауқарлы.

Сондай-ақ, айына 1800 тонна 

Елдің бәсекеге қабілеттілігін арттыру үшін ғалымдардың күш-жігері прак-
тикалық мәселелерді шешуге бағытталуы тиіс. Бұл туралы Мемлекет басшысы 
өзінің сайлауалды компаниясында мәлімдеген еді. 

Қай кезеңді алсақ та, қоғамға тау-кен инженерлері әрдайым ауадай қажет. 
Олар экономикалық тұрғыдан пайдалы қазбаларды өндірудің жоғары тиімділігін 
ғана емес, тау-кен жұмыстарының максималды қауіпсіздігін де қамтамасыз етеді. 

Тау-кен өндірісіндегі өзгеріс

Осы орайда атап өту қажет, Әбілқас 
Сағынов атындағы Қарағанды техникалық 
университетінде «Тау-кен ісі» мамандығы-
ның студенттерін тәжірибеге бағытталған 
әдіспен оқыту сәтті жүзеге асырылуда. 
«АрселорМиттал Теміртау» АҚ Көмір 
департаменті шахталарында өндірістік 
жағдайда оқудан тыс сабақтар үнемі ұй-
ымдастырылып отырады. Онда барлық 
студенттер өндіріс үдерісімен танысады, 
пайдалы қазбаларды өндірудің технологи-
ялық процестерін өз көзімен бақылайды.

Оқудан тыс сабақтар студенттерге 
өндірістегі тәжірибелі тау-кен инженер-
лерінен тау-кен жұмыстарын жүргізудің 
практикалық дағдылары мен шеберлік 
сабақтарын алуға, теориялық білімді 
бекітуге және кеңейтуге, технологиялар 
мен еңбектің озық әдістерін игеруге, 
кәсіби құзыреттілік деңгейін арттыруға 
көмектеседі.

Талантты студенттерді ғылыми-зерт-
теу жұмыстарына тарту – кафедра мен 
университеттің болашақ ғылыми әле-
уетін өсіруге ықпал етеді.  Нәтижесіне 
келсек,  «Пайдалы қазбалар кен орында-
рын өндіру» кафедрасында 2022 жылы 
жас PhD докторлар «Жас ғалым» пост-
докторантура бағдарламасы бойынша 6 

грант жеңіп алды. 
Бұл бағытта техникалық универси-

тет ғылыми бағытын уақыт талаптарына 
сәйкес қалыптастырып, өндірістің өзекті 
мәселелерін шешу жолында ғылыми өнім-
дерін заман ағымына икемдеп, трансфор-
мациялауда.

Бүгінде еліміздің ғылымы қарқынды 
даму кезеңінде тұр. Тау-кен өнеркәсібін-
дегі дәстүрлі әдістер жаңа толықтырулар-

ды қажет етеді. Бұл өз кезегінде тек жаңа 
зерттеулердің нәтижелерімен негізделеді. 
Ол үшін оқу процесіне жаңа заманауи 
бағдарламаларды, технологияларды және 
әлемдік тәжірибені енгізу қажеттігі айтпа-
са да түсінікті.  

Университетте ғылыми зерттеулер 
жүргізу, оның нәтижелерін әлемдік рей-
тингтік ғылыми журналдарда жариялау, 
шетелдік жоғары оқу орындарында ғылыми 
және білім беру тағылымдамаларынан өту 
үшін барлық қажетті жағдайлар жасалуда. 
Мәселен, жыл сайын докторантурадан кей-
інгі арнайы бағдарлама бойынша жас ға-
лымдарға ғылыми гранттар көптеп бөлінеді.

Білім беру жүйесінде тәжірибе алмасу 
және тағылымдама – маңызды компонент. 
Жылда студенттер мен магистранттар акаде-
миялық ұтқырлық және қысқа мерзімді білім 
алушылардың курстары шеңберінде тау-кен 
саласындағы өзекті дағдылар мен құзырет-
тіліктерді игеру бойынша тағылымдамадан 
өтеді.

Қазіргі уақытта Zhytomyr Polytechnical 
State University-мен бірлесіп, «Eco-Mining 
және табиғи ресурстарды инновациялық 
басқару» тақырыбымен Erasmus жобасын 
жүзеге асырудамыз.

Кен орындарын игеру сатысы туралы 
дәстүрлі түсінікті «табиғи мұраны сақтау» 
сияқты кезеңді қосу арқылы кең мағынада 
кеңейту мақсаты тұр алдымызда.

Бұл өз алдына Қазақстан Республи-
касында Еңбек және халықты әлеуметтік 
қорғау министрлігі таныстырған «Жаңа 
кәсіптер мен құзыреттер атласын» іске асы-
руға түрткі болуы мүмкін.

Атлас еңбек нарығын болжауды жақсар-

ту, жоғары білім беру бағдарламаларын 
жаңарту және кәсіби стандарттарды 
жаңарту құралы ретінде қарастырылмақ.

Ғылым және жоғары білім мини-
стрі Саясат Нұрбектің айтуынша, жаңа 
кәсіптер атласының көмегімен эконо-
миканың қарастырылып отырған сала-
ларының әрқайсысы бойынша әртүрлі 
құзыреттерге қажеттіліктерді болжауға 
болады. Бұл болашақ стратегиялық даму 
бағдарламаларының дәлдігіне оң әсерін 
тигізеді. Сонымен қатар, халықтың 
біліктілігін арттыруға деген түсінігі мен 
қызығушылығына, сұранысқа ие бола-
тын өзекті дағдыларды немесе кәсіп-
терді оқытуға оң әсер етеді.

Университет басқармасының ғылым 
мен білім сапасын жетілдіру бойынша 
белгіленген жоспарлары ойдағыдай іске 
асырылады деп сенеміз. 

Аскар ИМАШЕВ, 
Әбілқас Сағынов атындағы 

Қарағанды техникалық 
университетінің 

«Пайдалы қазбалар 
кен орындарын өндіру» 

кафедрасының меңгерушісі

кокс көмірін беретін зауыт іске қо-
сылды. Бұл жобаны «Шұбаркөл Пре-
миум» АҚ-ы мен «Теміркокс» ЖШС 
бірге қолға алды. Биыл екінші кезек 
те жұмысын бастаса, өндіріс қуаты 
еселеніп, бір айда 3600 тоннаны еңсе-
реді.

Сонымен қатар, жыл соңына дей-

ін Sherubai Komir мен «Құлан көмір» 
серіктестіктері көмір кенішінде 
ұсақтау-сұрыптау кешенін орнатады. 

Kazakhmys Coal ЖШС-де көмір 
химиясын ілгерілету ісіне белсене ат-
салыспақ. Кен өндіру келісімшартын 
ұзарту шеңберінде «Көмірді зерттеу, 
тәжірибелік өнеркәсіптік қондырғы 

дайындауға конструкторлық шешім-
дер әзірлеу және Борлы кен орнын-
дағы көмірді байытуға арналған  фа-
брика салу» жобасын іске асырады.

Айта кетейік, облыстың өнеркәсіп 
және индустриялық-инновациялық 
даму басқармасының мәліметінше, 
бүгінде облыс аумағында 11,2 милли-

ард тонна тас және қоңыр көмір қоры 
бары мәлім. Республика көлемінде 
өндірілетін көмірдің үштен бірі және 
кокс көмірі толығымен Қарағанды об-
лысына тиесілі. Қазіргі таңда аймақта 
10 шахта және 13 разрез жұмыс істеп 
тұр. Өткен жылы 36 миллион тонна 
көмір өндірілді.

Туберкулез біздің қоғам үшін таңсық емес. Одан сақтану мен 
емделу жолы жайлы ақпарат жеткілікті. Әрі дәрі-дәрмек пен ми-
кробқа қарсы препараттарды да табу қиын емес. Соған қарамастан 
жұқпалы дертті толық ауыздықтау мүмкін болмай отыр. Былтыр 
аймақта туберкулезбен ауырғандар қатары 19,6%-ға өскен. Десе 
де, жұқпалы дерттен көз жұматындар саны 3,7%-ға төмендеді. Бұл 
туралы облыстық фтизиопульмонологиялық орталықтың  клини-
калық-диагностикалық бөлімшесінің басшысы Гаухар Түсіпбекова 
өңірлік коммуникациялар қызметінде өткен баспасөз мәслихатын-
да мәлімдеді. 

● БАСПАСӨЗ МӘСЛИХАТЫ   

Туберкулез айлығы 
басталды

Ел бойынша жұқпалы дерт-
тің алдын алуға бағытталған 
«Біз туберкулезді жеңе аламыз»  
айлығы жарияланған. Шара ба-
рысында өкпе құрты ауруының 
алдын алуға арналған бірқатар 
іс-шаралар ұйымдастырылады. 
Басты мақсаты – өкпе құртынан 
халықты хабардар ету, дер кезін-
де медициналық көмекке жү-
гінуге шақыру, халық арасында, 
әсіресе, жастар арасында салау-
атты өмір салтын дәріптеу, қоғам 
назарын туберкулез мәселесіне 
аудару және бүкіл қоғам болып 
күш біріктіру.

– Облыстық туберкулезге 
қарсы фтизиопульмонология 
орталығы медициналық-санита-
риялық алғашқы көмек көрсету 
мекемелерімен және  санитар-
лық-эпидемиологиялық қадаға-
лау және ведомстволық мекеме-
лермен бірлесіп, туберкулездің 
алдын алу шараларын жүргізбек. 
Нақтырақ айтқанда, орталықтың 
диспансер бөлімдерінде ере-
сек және балалар фтизиатрла-
ры ашық есік күндерін өткізу, 
көпшілік орындарда жылжыма-
лы флюоромашиналарда флюо-
ро тексеру жоспарланған. Шара 
ірі сауда үйлерінде, Қарағанды, 
Теміртау, Балқаш  қалалары-
ның  базарларында іске асады. 

Сонымен қатар, мектептер мен  
колледждерде  туберкулездің ал-
дын алу тақырыбында дәрістер 
жүргізіледі, ақпараттық мате-
риалдар таратылады. Медици-
налық мекемелерде, сайттарда  
туберкулездің алдын алу шара-
лары  туралы бейнероликтер ұй-
ымдастырылады, – дейді Гаухар 
Түсіпбекова.

Былтырғы жылмен салы-
стырғанда аурушаңдық деңгейі 
өскен, дерт қауіптілігі 3,2%-ға 
төмендеген. Сәйкесінше, тубер-
кулез таяқшаларының бөлінуі 
де 1,8%-ға азайған. Бұл дерт-
тің ерте кезеңінде анықталып 
жатқандығын көрсетеді. Мәсе-
лен, алғаш рет ауырғандардың   
арасында  амбулаторлық ем алып 
жатқандар  58,0%. Спикердің 
айтуынша, жалпы, туберкулезге 
қарсы  профилактикалық тек-
серіс жоспары  92,5%-ға,  облыс 
бойынша туберкулинодиагно-
стика 93,4%-ға орындалды.  139 
172 бала тексерістен өткен. Сон-
дай-ақ, перзетханалар мен меди-
циналық-санитариялық алғашқы 
көмек көрсету мекемелерінде 
вакцинациялау 96,1%-ды құра-
ды. 

Айлық 24 наурыз – Дүни-
ежүзілік туберкулезге қарсы 
күрес күніне дейін жалғасады.

Сағыныш ӘБІЛ,
«Ortalyq Qazaqstan»

Былтыр көктемде Қарағандының 
Оңтүстік-шығыс бөлігі тасқыннан те-
періш көрді. Әсіресе, Тәттімбет, Мұқанов 
көшелері су астында қалды. Ал, биыл 
қала билігі қар көбесі сөгілмей қимыл-
даған түрі бар. Тайлы-таяқтысы түгел 
сол көшелерде жүр. Канал қазып, бөгет 
тұрғызуда. Өткеннен сабақ деген осы.

● МЕЗГІЛ МӘСЕЛЕСІ

Қарағандыдағы 
қамданыс

Даладан келген қар суы Тәттімбет көшесін 
құлдилай Мұқанов көшесіне қарай ағады. Бұл – 
жылдағы арнасы. Былтыр аталған екі көшенің 
қиылысы су астында қалып, маңайдағы жұртты 
әбігер қылды. Ғимараттардың жертөлелеріне 
кіріп, едәуір қауіп төндірді.

Қазір осы жерге жақын тұстан – далада ка-
нал мен бөгет салынуда. Су бөгетке іркіліп, ка-
налмен ағып, көшені айналып өтуі тиіс. Сөйтіп, 
айналып келген су жауын-шашын коллекторына 
құйылады. Коллектор былтыр тазартылған.

Сондай-ақ, көше бойына қар үйілуде. Мұның 
сырын қала әкімі Мейрам Кожухов түсіндірді.

– Өздеріңіз білесіздер, үйілген қар баяу ери-
ді. Даладағы қар тез еріп, қалаға келгенде үй-
інділер сол судың жолына бөгет болады. Және 
асықпай ерігеннен қала көшелерімен ағатын 
тасқын су көлемі де аз болады, – дейді Мейрам 
Мұратұлы.

Әкім қаланың басқа да бөліктерінде – Не-
фтебаза, Михайлов, Жұмысшылар кентінде 
арықтар тазартылып, қар шығару жұмыстары 
жүріп жатқанын айтты.

Облыстың төтенше жағдайлар департа-
ментінің мәліметінше, аймақта су басу қаупі бар 
149 елді мекен, 99 жол учаскесі және 237 су ша-
руашылығы нысаны ерекше бақылауға алынып 
отыр.

Нұрқанат ҚАНАПИЯ,
«Ortalyq Qazaqstan»

Облыста жоспарлы стационарды алмастыратын көмекке 8,5 млрд. 
теңге бөлінеді. Бұл туралы Медициналық сақтандыру қорының Қа-
рағанды филиалы мәлімдеді. Аталған қызмет тегін медициналық 
көмектің кепілдік берілген көлемі шеңберінде де, МӘМС шеңберінде 
де көрсетілуі мүмкін. Сақтандырылған науқастар үшін бұл қызмет 
түрі тегін.

Күндізгі стационарға қаржы 
бөлінеді

Мәселен, Осакаров ауданы-
ның орталық аудандық ауруха-
насында өткен жылы күндізгі 
стационарда жүрек-тамыр, өкпе, 
сүйек-буын жүйесі аурулары бар 
962 пациент емделді. Артроз, 
жүрек-қан тамырлары және басқа 
да аурулары бар тағы 60-қа жуық 
науқас үйде емделді. 

Жалпы, тәжірибе дәрігері 

Наталья Сефериди күз және көк-
темде науқас саны артатынын 
айтады. Себебі, бұл – созылма-
лы аурулардың сыр беретін кезі. 
Дәрігер алдымен науқастарды 
тексеруден өткізіп, сынамалар 
алынады. Соның нәтижесі бой-
ынша ем тағайындайды. Медби-
ке болса, пациенттердің денса-
улығын күнделікті барып, біліп 

отырады. Қажет болса, анализ 
алып, дәрігердің тағайындаула-
рын орындайды.

– Қазір гонартрозбен ауыра-
тын науқастарда дерттің өршуі 
басталады. Мұндай адамдарға 
мүлдем тоңуға болмайды, сон-
дықтан олар үйде көмек алады. 
Сондай-ақ, бізде күндізгі стаци-
онарға келуге мүмкіндігі жоқ на-
уқастар да бар. Біз пациентке ем-
делуге ыңғайлы уақытты келісіп, 
сол уақытта ем жасаймыз. Емдеу 
10 күнге дейін созылуы мүмкін, 
– дейді жалпы тәжірибе дәрігері 
Наталья Сефериди.

Қарағанды облысында бар-
лығы 70 медициналық ұйым 
стационарды алмастыратын 

көмек көрсетеді. Мұндай көмекке 
күндізгі стационар жатады. Онда 
тәулік бойы бақылауды қажет ет-
пейтін пациенттер, стационардан 
шығарылғандар және қалпына 
келтіру емін жалғастыратындар 
ем алады. 

Одан бөлек, бірқатар жағдай-
ларда ем үйде де жүргізілуі мүм-
кін. Көмектің бұл түрі медици-
налық ұйымға бара алмайтын 
науқастарға арналған.

Өз тілшімізден

Қарақат Әбілдинаны қазақ 
дәстүрлі әнінің насихаттаушысы, 
халық әндері мен эстрада әндерін 
шебер орындаушы ретінде жақсы 
көреді. Еліміздің түпкір-түпкірін-
де жұмыс істеп тұрған «Қарақат» 
өнер мектебі қазақ әндерін ұр-
пақтан-ұрпаққа жеткізудің өнегелі 
жолын жалғап келеді.  «Жақсы 
адамдарым» бағдарламасының 
да көрермені мол. Әсіресе, оның 
«Алғыс» әні Алғыс айту күнін-
де де жер-жерде, телеарналарда 
үнемі беріледі. Әнін Жарасхан 
Төлебай, сөзін Елжас Әбділда жа-
зып, әншіге ұсынған. Әншінің ай-
туынша, осы үштік бір емес, бір-
неше әнді өмірге әкеліп, орындап 
жүр. Шығармашылық байланыста 
жемісті жұмыс істеп келеді екен. 

– Әнді тыңдап, бірден ұнат-
тым. Тақырыбы да, сөзі де бау-
рады. Жалпы, өзім әннің сөзіне 
қатты мән беремін. Қаламақысын 
төледім де, репертуарыма қосып, 
елге ұсындым. Сәтті  шықты, 
тыңдарман жылы қабылдады. Бұл 
әнді алғанда Алғыс айту күні ту-
ралы мүлде білмегенмін. Қашан 
тойланатынан да хабарым жоқ 
еді. Қазір Алғыс айту күні осы 
әнсіз өтпейді. Телеарналарға да 
шақырып жатыр, жан-жақтан. 
«Таң-Шолпан» бағдарламасы ме-
рекені осы әнмен бастау үшін 1 
наурыз күні таңертеңгі бағдарла-
маға аттай қалап шақырып отыр. 
Тұрсынбек Қабатов: «Алғыс 
айту» күні екі жылдан бері «Қа-
рақат күні» болып қалыптасып 
келеді» деп әзілдейді. 8 наурыз-
да «Ару-ғұмыр» әні сұраныста 
болса, 1 наурызда «Алғыс» әнін 
көп іздейді жұрт. Осылай,  іздеп 
жатқандарыңызға қуанып отыр-
мын. Ескергендеріңізге қарағанда 
есті әндердің қатарына жатқызуға 
болатын шығар, – дейді Қарақат 
Әбілдина. 

Өкінішке қарай, ел сүйіп 
тыңдайтын әнді өмірге әкелген, 

Осылай ұлттық құндылықтарын 
насихаттап, өздерін жат сезінбей, 
емін-еркін өсіп-өнуі – елдегі салиқа-
лы саясаттың арқасы. Басқа әлемнің 
бірде-бір елінде жоқ Қазақстан халқы 
Ассамблеясы олардың тең құқықта, 
ымыра-бірлікте, татулықта өмір сүруі-
не жағдай жасап келеді. Өздері де осы 
бейбітшіліктің мәңгі болғанын қалап, 
екінші Отаны Қазақстанды жанындай 
жақсы көреді.

– Қазақстанға 6 жасымда келдім. 
Тың игеру кезінде Алтай аймағына 
көшіп бардық. Бізді құшақ жая қарсы 
алды. Бірақ, анамның денсаулығына 
климат сәйкес келмей, біз  Қараған-
дыға көшіп келдік. Басқа облысты 
емес, осы кенді өлкені таңдадық. Ауа 
райы  анама ұнап, тұрақтап қалдық. 
Осында балалық шағым өтті. Мектеп-
тен соң Қостанайдағы жеңіл өнеркәсіп 
техникумын аяқтадым. Майқұдықтағы 
спорт киімдері мен жабдықтарын 
тігетін «Динамо» фабрикасында 20 
жылдай еңбек еттім. Қазір жасым 66-
да. Тарихи Отаныма барып тұрамын. 
Жас кезімде Белоруссияға барып, бі-
раз бөгеліп қалғанда Қарағандымды, 
Арқаның кең даласын, жусанының 
иісін, адамдарының кең жүрегін қатты 
сағындым. Атамекенге қайтып оралу 
ойымда жоқ. Қазақстанды жанымдай 
жақсы көремін. «Ағаш бір орында 
өседі» демекші, тамырымнан ажы-
рағым келмейді, – дейді Зинайда Ива-
новна.

Тағы бір айта кетерлігі, Зинайда 
Ивановна Қарағандыға 1960 жылда-
ры көшіп келгенде мұнда туыстары 
болған. Олар сәл бұрынырақ келіпті. 
Бір шатырлы жеке есікті барақ типтес 
үйде жеті түрлі этнос өкілі тату-тәтті 
өмір сүргенін сағынышпен еске ала-
ды. Сол кезде көрші тұрған жергілік-
ті қазақтардың жасаған жақсылығын, 
қамқорлығын  ешқашан ұмытпайты-
нын айтады. Бір шаңырақ астында 
ынтымақпен өмір сүруді сол кезде-ақ 
бастап кеткен. 

– Бізге Майқұдықтың қазір Ха-
лыққа қызмет көрсету орталығы орна-
ласқан маңнан бір шатырдың астынан 
шағын бөлмелері бар үй берді уақыт-
ша. Ол кезде қала енді кеңейе бастаған. 
Шешен, поляк, неміс, украин, орыс, 
болгар және белорус этносы өкіл-
дері бір шатыр астында іргелес өмір 
сүрдік. Кекету-мұқатусыз бір-біріміз-
бен жақсы араластық. Жергілікті қа-
зақтар қарама-қарсы үйлерде тұрды. 
Рахима деген құрбым болды. Біз оны 
Ира дейтінбіз. Мектептен қайтқанда 
Рахиманың үйіне барамыз. Анасы-
ның үнемі тамағы дайын тұратын. 
Бәрімізді бөліп-жармай тамақтанды-
рады. Кейін киім ауыстырып, бір мез-
гіл ойын қуамыз да біздікіне барамыз. 
Солайша, бір үйдің баласындай өніп-
өстік. Рахиманың анасы дайындай-
тын құрт, бауырсағын бәріміз жақсы 
көретінбіз. Жұмыртқадан, картоптан 
жасалған түрлі тағамды менің анам 
жасап, достарыма беретін, – деп еске 

алады кейіпкеріміз.
Балалық бал дәурен шақта 

басталған достық әлі күнге дейін 
жалғасып келеді екен. Сол дәуірдің 
қызығы мен шыжығын бірге көрген-
дер бірін-бірі әлі құрметтейді, сый-
лайды. Бұл күнде барлығы дерлік не-
мере сүйіп отырған ата-әже. Осы ұлы 
достық көшіп келгенде жылы қабақ 
танытқан жергілікті қазақтардың қо-
нақжайлығынан басталғанын айрық-
ша атап айтады. Ұлтына, түріне тиісіп, 
ауыр сөз айту деген мүлде болмап-
ты. Бастысы адамгершілікті бірінші 
орынға қойған.

– Қазір екі балам, екі немерем бар. 
Біздің  әулеттің төртінші ұрпағы осын-
да өмір сүріп жатыр. Бір ұлым сауда 
саласында. Қызымның сұлулық  сало-
ны бар.  Олар атамекенге оралу тура-
лы мүлдем сөз қозғамайды. Өйткені, 
сүйікті ісі бар. Жақындары жанында. 
Тыныш әрі бай-бақуатты өмір сүріп 
жатыр. Біз қазақы салт-дәстүрді, қазақ 
тілін қатты құрметтейміз. Мейрамда-
рын да тойлаймыз. Шелпек те жейміз. 
Жыл сайын еліміздегі киелі орындарға 
барамыз. Былтыр Түркістанға барып, 
керемет әсерге бөленіп қайттым. Дінім 
бөлек деп ыңғайсызданғам. Бірақ, 
ол жақтың адамдары Жаратушының 
ортақ екенін, өз сенімім арқылы құл-
шылық қылуыма болатынын айтқан-
да көзіме жас келді. Осыдан артық 
қандай демократия керек. Өнерден де 
құр алақан емеспіз. Жуырда бірлестік 
мүшелері Бұқар жыраудың өлеңдерін 
жатқа оқу сайысынан жүлделі орын 
алды. Суретші, ақын, әншілеріміз де 
бар. Қазақтар да бізді пасхамен құт-
тықтап, боялған жұмыртқамызды жей-
ді. Бұл да бізге жасалған – құрмет,  – 
деп атап өтті Зинайда Ивановна.

Осылайша, этномәдени бірлестік 
өкілдері еліміздің дамуына жан-жақты 
үлес қосып, өздері де адал еңбек етіп 
жүр. Сөзшең әрі көңілді жүретіні 
адамды бірден баурайды. Шыққан 
тегін, тарихын, салт-дәстүрін де біз-
бен бөлісіп, ақтарыла сырласты. 
Қазақстанға деген құрметі мен ма-
хаббаты кейіпкеріміздің әкесімен де 
байланысты.

– Жас кезімізде әкеміз  жұмыс іс-
теп жүріп, прорабтың оқуын оқып 
алды. Қарағанды қаласының көр-
кеюіне ұзақ жыл талмай еңбек етті. 
Қазір өзіміз Майқұдықта 11 орамда 
тұрамыз. Бұл үйді әкем салған. Со-
нысымен де өте ыстық. Балалық 
шағымыз өткен жерде, әкеміз салған 
кең үйде, бақытты өмір сүріп жаты-
рмыз. Осындай бақытты өмір сүруге 
мүмкіндік туғызып берген Қазақстан 
билігіне, қолдап, қонақжайлылық та-
нытқан, бауырына басқан қазақ халқы-
на өте ризамыз. Бірлестік атынан, 
Қазақстандағы белорус диаспорасы 
атынан шексіз алғыс айтамын. Ортақ 
Отанымызды бірге гүлдендірейік. Қа-
зақстанымыз мәңгі жасасын! Жақсы 
адамдарға мың алғыс, – деп түйіндеді 
сөзін Зинайда Ивановна.

● ЕКІ ӘННІҢ ТАРИХЫ 

«Көкжиек күн сәулесін таратқанда»
Алғыс айту мерекесі – адамдардың бір-біріне алғыс айтатын 

күні. Кейде, жақын адамдарға алғыс айту былай тұрсын, хабар-
ласып, жағдайын сұрауға да жарамаймыз. Халқымыз алғыс алу-
дың рухани қажеттілігіне бей-жай қарамаған. Тіпті, бұл тақы-
рыпта елге кең тараған өлеңдер мен әндер де бар. Атап айтсақ, 
қазақтың аяулы әнші қызы, Қазақстанның еңбек сіңірген қай-
раткері Қарақат Әбілдина орындайтын «Алғыс» әні мен қызы-
лордалық жас әнші, сазгер Нұржан Шөмекейдің «Әкеге алғыс» 
туындысын ел сүйіп тыңдайды.

Жәлел ШАЛҚАР,
«Ortalyq Qazaqstan»

«Алғыс» әнінің авторы Жарас-
хан Төлебаймен, тілдесудің сәті 
түспеді. Көп мазалауды құп көр-
медік. Мүмкін, тағы бір шаһқар 
дүниені жазу үстінде болар...

Ал, Нұржан Шөмекейдің «Әке-
ге алғыс» әнін де соңғы кезде ел 
сүйіп тыңдайды. Әкелердің мере-
йтойы онсыз өтпейді. Мұны той-
жиынға жиі баратын тыңдарман 
қауым растайды.

– Бұл әннің тууы өте сәтті 
болды. Кейде шығармашылық 

адамы рухани тоқырауға ұшы-
райды. Өнер адамдарының өмір-
ден түңіліп кетуі осындай сәттер 
болар, сірә. Жан-жақты ізденіп, 
жаңа ән жазуға ынталанып жүрген 
едім. Жан досымның әкесінің ме-
рейтойы болды. Досым маған «Қо-
лыңнан келеді ғой. Неге жаңа ән 
жазбасқа. Мүмкін кең тарап кетер. 
Әкеміз  риза болсын» деді. Досым-
ның әкесі – менің де әкем. Өзімді 
қамшылап жібергенде осы ән 
туды. Әуенін де, сөзін де өзім жаз-

дым. Егер, ән мәтінінде әкемізді 
батырдың ұрпағы, бәйгеден үнемі 
бірінші келетін деп жатсақ, ол до-
сымның әкесінің өмірінен алын-
ды. Өйткені, арғы аталары батыр, 
би болған. Ат баптап, бәйгеге 
қосады. Абыройлы арда азамат. 
Осылай ән туды, тойда тұсауын 
кестік. Қазір бүкіл қазақ даласын 
шарлап кетті. Өте қуаныштымын. 
Азғантай еңбегімізді бағалап 
жатқандарыңызға көп рахмет, – 
дейді Нұржан Шөмекей. 

Кейінгі уақытта мейірімге толы 
елдің жүрегіне жақын осындай 
әндер жиі жазылуда. Халықтың 
да талғамы артып келеді. Жүректі 
елжіретінін қазақы нақыштағы ән-
дерден қазақтың жанын, кең жүре-
гін, мейірімін көреміз. Осындай 
әндердің көп болғанын қалаймыз. 
Өйткені, осындай нарық заманын-
да мейірімге, кеңдікке зәруміз...

● ЕСКІРМЕС ЕСТЕЛІКТЕР

Бір шаңырақ астында
Дерекке сүйенсек, елімізде 60 мыңнан артық Белорус этно-

сының өкілі болған. Кейінгі жылдарда 18 мыңға жуығы еліне 
қайтқан. 40 мыңнан астамының ең көп бөлігі Қарағанды облы-
сы аумағында тұрады. Достық үйінде «Суайчынники» (мағына-
сы – отандастар)  атты этномәдени бірлестігі бар. Әр  мерекеде 
көп этнос өкілдері бас қосқанда белорустар бірден көзге түседі. 
Ақ, жасыл, қызыл түсті ұлттық киімі өте тартымды және олар 
үнемі көңілді жүреді. Ақ – жақсылықты, жасыл – өмірді, қы-
зыл – жеңісті білдіреді. Демек, қашанда жақсылықтың салтанат 
құрғанын, ізгіліктің жеңіске жеткенін қалайды. Белорус этномә-
дени бірлестігінің жетекшісі Зинайда Асадчая да осы мереке 
қарсаңында қазақ халқына отандастары атынан шын жүректен 
алғыс айтады.

Жәлел ШАЛҚАР,
«Ortalyq Qazaqstan»

● ЖӘДІГЕР

Черкеска костюмнің шешен 
тіліндегі атауы – «ЧОЬА». Түсі 
– жасыл. Ал, сұр түсті папаха 
қойдың жүнінен тігілген. Түгінің 

Музейдегі мәнді мұра
Алғыс айту күні қарсаңында оқырман назарына облыстық 

тарихи-өлкетану мұражайы мен облыстық бейнелеу өнері мұра-
жайындағы екі жәдіргерді ұсынбақпыз. Аса құнды екі жәдігерді 
шешен-ингуш пен украин халқының өкілдері қазақтарға көр-
сеткен қонақжайлығы үшін алғыс ретінде табыстаған. «Вай-
нах» шешен-ингуш этномәдени бірлестігі 2015 жылы табыстаса, 
суретші Лидия Дроздова 2022 жылы сыйға тартыпты.

Жәлел ШАЛҚАР,
«Ortalyq Qazaqstan»

ұзындығы – 10 см. Ұлттық киімнің 
сәнін келтіріп тұрған – қанжары 
бар ер адамның белдігі. 

Черкеска (шешен тілінде Чоьа) 
– Солтүстік Кавказдағы ер адам-
ның ең көп таралған киімі. Қазіргі 
уақытта ол күнделікті киім ретін-
де қолданыстан шыққан. Бірақ, 
салтанатты және мерекелік мәрте-
бесін сақтап қалды.

Ал, екінші жәдігер – «Біз бәрін 
жеңіп шығамыз» деп аталатын 
Қаңтар оқиғасы һақындағы кар-
тина. 

Қаңтар оқиғасы барлық қа-
зақстандықты, көпэтносты елі-
мізді дүр сілкіндірді. Қайғылы 
күндердің тосын жағдайлары әр 
отбасыға әсер етті. Бұл оқиға ару 
шаһар Алматының әр тұрғыны-
ның жан дүниесінде жара қалдыр-
ды.

– Мен, әр ана сияқты, өз ба-
лаларым үшін алаңдадым. Олар 
кездейсоқ арандаушылық туды-
ратын оқиғалар орын алған қала 
көшелерінде болуы мүмкін. Ана 
ретінде де, елімнің патриоты 
ретінде де, не болып жатқанына 
немқұрайлы қарай алмадым. Бұл 

сондай алаңдаушылықтан туған 
екінші картина. Ата-анам Қа-
зақстанға 1960 жылдары Украина-
дан тың жерлерді игеруге келген. 
Ал, менің Отаным – Қазақстан. 
Мұнда мен және әпкем, балала-
рым дүниеге келді. Қазақстанда 
мен Сарыарқа даласының кеңді-
гіне, қазақтың ұлттық әндеріне, 
салт-дәстүрлеріне деген сүйіспен-
шілікпен өстім, – дейді Лидия 
Дроздова.

Суретші, портретші, график,  
Қазақстан суретшілер одағы-
ның мүшесі Лидия Дроздова 
Қарағанды кеншілер қаласында 
туып-өскен, білім алған. Қазір 
«Яблоневая Палитра» алматылық 
суретшілер қауымдастығының 
басшысы. 

– Бойыма көрші ата-әжелердің 

даналық сөзін сіңіріп өстім. Қазақ 
ою-өрнектерін, көк аспанның, Ал-
маты тауларының сұлулығын жақ-
сы көрдім. Осындай өнерлі болып 
өсуіме өскен ортам, Қазақстан-
ның табиғаты, қазақ халқының 
жанының жайсаңдығы әсер етті. 
Алматы суретшілерінің үлкен қа-
уымдастығының жетекшісі ретін-
де «Алма палитрасы» суретшілер 
мен графиктер қауымдастығының 
мүшелерін көрмелерге шақырып 
тұрамын. Жақында Қарағанды 
облыстық бейнелеу өнері му-
зейінде Алматы суретшілерінің 
«Қызыл, ақ, қара» көрмесін өт-
кіздік. Қарағанды – балалық 
және жастық шағым өткен қала. 
Е.Бөкетов атындағы Қарағанды 
университетінде жоғары білім ал-
дым. Мұражай директоры Бибігүл 
Құдабаеваға, өнертанушы Лариса 
Золотареваға, кескіндеме мұғалімі 
Ерлан Айтуаровқа алғыс айта-
мын. Қазақ халқына және жақын 
жандарға алғыс ретінде және 
жердегі бейбітшілік пен халықтар 
достығы үшін осы картинамды 
мұражай қорына өткіздім. Әрқа-
шан туған қалама алғыс ретінде 
мұражай қорын картиналарыммен 
толықтыруға тырысамын, – деп 
бөлісті суретші.

Туынды кенепке, маймен са-
лынған. Онда суретші өзіне, туған 
қаласына, еліне, жеріне деген ана-
лық махаббатын көрсетуді мін-
дет етіп қойған. Картинаның бас 
кейіпкері – асыл жан ана. Қолына 
баласын алған ана бейнесінен ер-
теңгі күнге деген алаңдаушылық 
байқалады.

    «Алғыс айтып өтем саған, өңім түгіл түсімде...»
М.Шаханов

Елжас Әбділда

Қарақат
Әбілдина

Жарасхан Төлебай

Нұржан
Шөмекей

● САҚТАНСАҢ – САҚТАЙДЫ

Маңызды жүздесу барысында Пар-
ламент Сенатының Халықаралық ынты-
мақтастық, қорғаныс және қауіпсіздік 
комитетінің мүшелері – Ғалиасқар Сары-
баев, Сергей Ершов және Жанна Асанова 
еліміздің сейсмикалық қауіпсіздігін қамта-
масыз ету, зілзала тәуекелдерін төмендету 
шараларымен танысты. Сейсмология ин-
ститутының директоры Дәулет Cәрсен-
баев Қазақстандағы жер сілкіністерінің 

Қазақстан сейсмологтары не дейді?

Ерқанат КЕҢЕСБЕКҰЛЫ,
«Ortalyq Qazaqstan»

Түркиядағы зілзала апаттың айтып келмейтінін тағы бір ескертті. Осы 
орайда, республикамыздағы мамандар жеріміздің тынысына құлақ тосып 
көрді. Қамсыз қалмауды мақсат еткен алматылық  құтқарушылар  пилот-
тық режимде жер сілкінісі туралы ерте хабарлау жүйесін енгізіп, Жапонияның 
тәжірибесін қабылдады. Бұл жүйе тек автоматтандырылған ғана емес, сонымен 
қатар,  28 сейсмикалық станция қызметін ілгерілетеді. Өткен жылы бірінші ке-
зең аяқталып,  11 сейсмостанция құрылды. Осы жылдың соңына дейін қосым-
ша 17 сейсмостанция құру жоспары бар. Бұл туралы Сенат депутаттарының 
Сейсмология институтына жұмыс сапары барысында мәлім болды. 

– Экономиканың негізін құра-
ушы нақты сектор саласында был-
тыр  – 137 млрд. 758 млн. теңгенің 
өнімі өндіріліп, жоспар 116 пайызға 
орындалды.  Айғақтық көлем индексі 
96 пайыз болды. Биыл «Нова Цинк», 
«Бапы», «Алмалы» сияқты ірі кен 
орындарын игеруші компаниялары 
жыл соңына дейін 140 млрд. теңгенің 
өнімін өндіреді деген жоспар бар. 

● БАСПАСӨЗ МӘСЛИХАТЫ

Кәсіпкерлік әлеуеті 
артып келеді

Нұрдос КӘРІМ,
«Ortalyq Qazaqstan»

Шет ауданының әлеуметтік-экономикалық дамуында қарқын бар.   Шағын және орта кәсіпкер-
лікті дамытуға, жаңа жұмыс орындарын ашуға, сол арқылы аудан экономикасын дамытып, аудан 
бюджетінің кірісін ұлғайтуда бірқатар жұмыстар жүргізілді. Бұл туралы бейсенбі күні өңірлік ком-
муникациялар қызметінде өткен баспасөз мәслихатында Шет ауданының әкімі Мұхит Мұхтаров 
мәлім етті.

– Форумның мақсаты – жас педагог-
терге көмек беру. Мұндай ауқымды шара 
жұмысқа енді ғана келген жас маманды 
қызықтыра білу үшін, ұстаздық жолға 
бейімдеу үшін және кәсіби өсуге көмек 
беру мақсатында ұйымдастырылады. 
Теория өз алдына, практиканың өзіндік 
қиындығы бар. Білім беру саласындағы 
мемлекет қамқорлығы туралы жастар-
ды хабардар ету де – форумның басты 
мақсаты. Жалпы, бұл форумда барлығы 
бір-бірінен үйренеді. Жастар аға педагог-
тердің тәжірибесін алады, ал олар өз ке-
зегінде оқытуда интерактивті платформа-
ларды, жаңа технологияларды қолдануды 
үйретеді, – деді Қарағанды облысының 
білім беруді дамытудың оқу-әдістемелік 

● ФОРУМ

Жас маманды жатырқауға болмайды

Гүлнұр СЕРІКЖАНҚЫЗЫ,
«Ortalyq Qazaqstan»

 Мамандықтың тізгінін енді ұстаған жас маманға оң мен солын танытып, 
бағыт-бағдар беру – аса жауапты іс. Осы мақсатта Қарағандыда жүзден аса білім 
беру қызметкерлерінің басын қосқан «Жас ұстаз – ұрпақтың рухани сәулеткері» 
атты жас педагогтер форумы өтті. Дәстүрге айналған форум биыл төртінші рет 
өткізіліп отыр. Ауқымды жиында жас мамандар оқытудың жаңа әдістерімен та-
нысты, кәсіптік даму бағыттары туралы талқылап, тәжірибе алмасты.

орталығының бөлім меңгерушісі Гүлсім 
Мұқашева.

Форумның алғашқы бөлімі – талқы-
лау алаңы Абай атындағы мектеп-гимна-
зияда өтті. Мұнда мектепке дейінгі білім 
беру, бастауыш сынып, қоғамдық-гума-
нитарлық және жаратылыстану-матема-
тикалық бағыт, техникалық және кәсіптік 
білім беру бағыттары бойынша секция 
жұмыс істеді. Білім берудің басым бағыт-
тары бойынша қазақ және орыс тілінде 12 
талқылау алаңы ұйымдастырылды. Сон-
дай-ақ, жас педагогтердің қатысуымен 2 
шеберлік сағаты өтті.

Форумның екінші бөлімі Достық үй-
інде жалғасты. Пленарлық отырыста об-
лысқа танымал тұлғалардың қатысуымен 
білім берудің өзекті мәселелері талқы-
ланып, оқытудың түрлі әдістемелері 
ұсынылды. Жиынға Қарағанды облысы 

әкімінің орынбасары Ербол Әліқұлов 
төрағалық етті.

– Тәжірибе алмасу – жас мамандардың 
жан-жақты дамуы үшін өте қажет дүние. 
Форумда жас мұғалімдер әріптестерінен 
шабыт алып, тәжірибелі мұғалімдерден 
оқыту әдістемесі мен әдістерін үйренгені-
не сенімдімін. Сондай-ақ, мұндай кезде-
сулер аға буын үшін де маңызды, – деп 
атап өтті Ербол Әліқұлов.

Аталған іс-шарада жас педагогке көмек 
ретінде методикалық ұсыным презентаци-
ясы көрсетілді. Мәселен, Топар кентіндегі 
«Айналайын» бөбекжай-балабақшасының 
тәрбиешісі әріптестеріне мектепке дейінгі 
балаларды ертегілер көмегімен оқыту тура-
лы ой бөлісті. 

– Балабақшада жұмыс істегеніме биыл 
екінші жыл. Педагог болуды таңдауым  кез-
дейсоқ емес. Маған балалармен жұмыс істеу 

Тұрғын үй саласында да өткен жылы 
8890 шаршы метр тұрғын үй пайда-
лануға беріліп, жоспар 102 пайызға 
орындалды. Биылғы жоспарды бюж-
дет қаржысына салынатын арендалық 
және жекеменшік құрылысы салы-
нып тапсырылатын үйлерді қабылдау 
арқылы 9354 шаршы метрге орындау 
жоспарланып отыр.  Ауданымыздың 

ұнайды. Сонымен қатар,  барлық туысым 
білім беру саласында жұмыс істейді. Бала-
лармен өткізетін барлық іс-шараларға ерте-
гілерді кіріктіруге тырысамын, оларды са-
бақтан тыс жұмыстарға да қолданамын. Бұл 
әдіс балалар мен ересек топтарға өте ұнай-
ды, олардың білімге деген қызығушылығын 
арттырады, – деп бөлісті Инна Сергеева.

Қарағанды қаласы Абай атындағы мек-
теп-гимназияның биология пәні мұғалімі 
Райымбек Кәкім ұстаздар өмір бойы білімін 
жетілдіруі керек деп санайды. Білім деңгейін 
үнемі арттырып, өзін-өзі жетілдірген маман 
оқушылардың құрметіне бөленетінін айта-
ды.

– Қазір балалардың ойлау жүйесі өз-
геше. Интернетте әртүрлі ақпараттар бар. 
Олар сол жерде қарапайым білім ала алады. 
Сабақта оқушылар қызығатын тақырыбына 
ден қоюы керек. Егер мұғалім оқушыларды 
баурап алса, онда бұл балалардың лайықты 
білім алуына оң әсерін тигізеді. Сапалы 
білім беру үшін біз өз білім деңгейімізді 
үнемі арттырып отыруымыз керек, – деді 
биолог.

Форумға қатысушылар өскелең ұр-
пақтың бойында ұлттық құндылықтарды қа-
лыптастыру қағидаттарын және қазіргі білім 
берудің өзекті мәселелерін талқылады.

Суретті түсірген 
Еркебұлан ХАДЫЛБЕК

мониторингі мен болжамы, Алматы қала-
сындағы сейсмологиялық бақылау бойын-
ша өзекті проблемаларды шешу жолдары 
жайына тоқталды.  

Жаңа жүйе автоматты режимде жой-
қын сейсмикалық толқынның қалаға 
жақындағаны туралы дабылды қолыңы-
здағы мобильді қосымшаның көмегімен 
алдын ала хабарлауға арналған. Сейсмо-
станциялар Алматы сейсмикалық поли-
гонының аумағында, сейсмология инсти-
тутының қолданыстағы станцияларының 
базасында, сондай-ақ, Алматы облысы-

ның жекелеген жер учаскелерінде орнала-
сатын болады.

Ескерту жүйесі AppStore немесе 
PlayMarket платформаларынан жүктеуге 
болатын тегін «Дармен» мобильді қосым-
шасымен біріктіріледі. Мамандар қала ай-
наласында қауіптің  жақындағаны туралы 
бірнеше ондаған секунд ішінде ескертуге 
мүмкіндік беретін сейсмикалық датчиктер  
орнатуда.

Сейсмология институты комиссиясы-
ның қорытындысы бойынша, Алматы бол-
жамдық полигонының аумағында биыл 
қатты жойқын жер сілкінісі күтілмейді.

Алынған деректер мен параметрлердің 
негізіндегі талдау еліміздің 68 сейсмоло-
гиялық станциясынан жіберілген ақпа-
раттардан түзіледі. Жер сілкінісі туралы 
қысқамерзімді болжам жұмыстары  ко-
миссия тарапынан әр сәрсенбі сайын жүр-
гізіледі. Сараптама қорытындысы барлық 
директивалық органдарға жолданады.

Сонымен қатар, жұмыс сапары бары-
сында Сенат депутаттарына Қазақстан-
ның бүкіл аумағына сейсмикалық  мо-

ниторинг жүргізу, станциялар желісін 
кеңейту қажеттілігі, әзірленіп жатқан 
көмірсутек шикізаты кен орындарында 
мониторингтің бірыңғай геодинамика-
лық жүйесін енгізу, олардың сейсмика-
лық тұрақтылығын қауіпті өңірлердегі 
құрылыс талаптарына сәйкестігін бағалау 

бойынша өзекті мәселелер қарастырылды.
Алайда, бұл салада қауіпті аймақтар 

картасын бекіту, Қазақстан облыстары 
мен қалалары аумақтарының сейсмика-
лық тәуекелдерін бағалауды жүргізу ме-
ханизмінің болмауы сынды мәселелер 
шешімін күтіп тұр. 

негізгі бағыттарының бірі – ауылшар-
уашылығы саласы. Өткен жылдың қо-
рытындысы бойынша өндірілген өнім 
көлемі 63 млрд. теңгеге жетті. Құны 
2 млрд. 110 млн. теңгені құрайтын 4 
инвестициялық жоба іске асырылды, 
– деді Мұхит Мұхтаров.

Аудан басшысының айтуынша, 
биыл ауданға қарасты 10 ауылда жол-
дар жөнделеді. Барлығы 24 шақырым-
нан астам асфальт ретке келтіріледі. 
Сондай-ақ, аудандағы облыстық 
маңызы бар жолдарды орташа жөндеу 
жұмыстары жүргізілмекші. 2023-2024 

жылдарға ауданда «Жайлы мектеп» 
жобасы аясында С.Сейфуллин және 
Ақсу-Аюлы ауылдарында барлығы 
500 орындық екі мектеп салу жоспар-
ланған. Биыл ауданда 10 фельдшер-
лік-акушерлік пункт пен 11 медици-
налық пункт құрылысы басталады. 
«Ауыл – Ел бесігі» жобасы аясында 
республикалық бюджеттен Мойынты 

кенті мен Босаға ауылының Мәдени-
ет үйлерін күрделі жөндеуге қаржы 
бөлінген. Аудандық бюджет есебінен 
Ақсу-Аюлы, Ақой, Бұрма ауылдары-
ның мәдениет үйлерінің жылыту қа-
зандықтарын көшіру жоспарланған.

Сонымен қоса, биыл Ақадыр, 
Ақсу-Аюлы, Босаға, С.Сейфуллин, 
Мойынты елді мекендерінде 164 жа-
рықтандыру тірегі орнатылады. Аудан 
орталығы мен Ақадырда үш көпқабат-
ты үйдің қасбеті мен шатыры жөнде-
леді.

Аудан тұрғындары әлеумет-

тік желілерде сауал жолдап, жа-
уап алды. Сұрақтардың басым 
көпшілігі инфрақұрылым, электр 
желісі, қоғамдық көліктер, жол 
мәселесі төңірегінде болды. 
Шет ауданының әкімі Мұхит Мұхта-
ровтың мәлімдеуінше, аталған мәсе-
лелерді назарға ала отырып, алдағы 
уақытта тиісті жұмыстар атқарылмақ.

Дені сау баланы стоматоло-
гқа апарып, тісін емдету қиын 
болмаса да, психоневрологиялық 
ауытқулары бар балалардың ата-а-
налары үшін оңай емес. Бірі дәрі-
гердің айтқанын түсінбеуі мүмкін, 
енді бірі аузын ашып тұра алмауы 
мүмкін. Сондықтан, ерекше бала-
ларға стоматологиялық көмек тек 
наркозбен жасалады. Бұл көмек-
ті тіркелген емханалары көрсете 
алмайды. Жекеменшік клиника-
лардың бағасы қымбат. Ал, мұн-
да ерекше балаларға көмек тегін. 
Медициналық сақтандыру қо-
рынан қаржыландырады.     

– Бізге Қазақстанның басқа 
өңірлерінен көп хабарласады. 
Бірақ, біз оларды ала алмаймыз. 
Себебі, қаржыландыру сақтан-
дыру қорының облыстық фили-
алынан бөлінеді. Биыл сақтан-
дырудағы өзгерістер клиника 
бойынша тікелей шарттар жасай 
алады. Қаржыландыру артты, 
яғни, балаларды көбірек қабыл-
дай аламыз. Наркозбен емдеу күн 
сайын жүргізіледі. Бір процеду-
раға 5-6 сағат кетеді, – дейді Еле-
на Нам.   

Оның айтуынша, ерекше ба-
лаларды емдеу жүйелі жолға 
қойылған. Әуелі облыстық сто-
матологиялық емхананың тера-
певт дәрігері Перизат Ахметова 
бала тапсыруы тиіс барлық тал-
дамаларды береді. Талдамалар 

Ерекше балаға – 
ерекше көмек 

Облыстық стоматологиялық емхана – наркоз арқылы мүмкіндігі шектеулі балалардың тісін 
емдей алатын республикадағы жалғыз мекеме. Ол үшін арнайы кабинет те жабдықталған. Білікті 
мамандар командасы жасақталған. Емхана директорының орынбасары Елена Намның айтуынша, 
осындай тағы бір команда жасақтау қажеттігі артқан. Оған себеп тісін емдеуді қажет ететін мүмкін-
дігі шектеулі балалардың көптігі. Қазірдің өзінде 150-ден астам бала кезекте тұр екен. Ал, мамандар 
күніне бір баланы ғана қарап үлгереді. 

Жансая ОМАРБЕК,
«Ortalyq Qazaqstan»

тұрғылықты емханада жасалады. 
Дайын болған қорытындыла-
ры WhatsApp-пен жібере салса, 
мұндағы анестезиолог  Алексей  
Ягубкин егжей-тегжейлі қарап 
шығады. 

– Талдамалардың стандарты 
бар. Әдеттегі талдамалармен қа-
тар, міндетті түрде ЭКГ керек, 
сонымен бірге, терапевтің дәл 
осы сәтте баланың дені сау деген 
анықтамасы қажет. Кейде невро-
патологтың анықтамасы қажет 
болады. Талдама дұрыс болмаса, 
гематологқа, жүрек мәселелері 
бойынша кардиологқа барып, ем 
қабылдап, жазылып келуді кеңес 
етеміз. Одан кейін қайта келеді. 
Кейде ата-аналар жауапкершілік-
ті өзіне алатындығы туралы қағаз 
жазып берейік дейді. Мұның 
ешқандай заңдық негізі жоқ. Біз 
оған келіспейміз, – дейді Алексей 
Сергеевич.

Наркоздың көлемі жасалатын 
ем шараға байланысты. Қазір қол-
даныста севоран препараты. Дәрі-
гер оны наркоз үшін ең жақсысы 
деп айтты. 

– Наркоз әдетте үш сағаттан 
бес сағатқа  дейін созылады. Ане-
стезиолог ретінде операцияның 
басынан соңына дейін боламын. 
Кез келген стоматологиялық кли-
никада қолданылатын шаралар 
мұнда да қолданылады. Бірақ, 
біздің жауапкершілігіміз екі есе-
ленеді, – дейді ол. 

Бүгінде білікті команда күніне 
бір баланы, кейде екеуін қабыл-

дайды. Жыл басынан бері олар 
40-тан астам баланың тісін ем-
деп шыққан. Кезекте әлі 150 
бала тұр. Елена Кирилловна 
осынау еңбектің құны 21 мың 
теңге екенін айтты. 

– Медициналық сақтандыру 
қорынан біздің наркозбен жасаған 
әр процедурамыз үшін 21 мың 
теңге төленеді. Бекітілген тари-
фикатор сондай. Шынын айтқанда 
бұл әділетсіз, – дейді дәрігер.    

Директордың орынбасары 
тағы біраз мәселелерді жіпке тізді. 
Мәселен, көпбалалы аналар үшін 
стоматологиялық қызмет ақылы 
екенін айтты. 

– «Халықтың шұғыл және 
жоспарлы стоматологиялық көмек 
алуға жататын жекелеген санат-
тарының тізбесін бекіту туралы» 
Денсаулық сақтау министрінің 
106 бұйрығында «Алтын алқа», 
«Күміс алқа» иеленген аналар 
ғана шұғыл стоматологиялық қы-
змет алушылар қатарына жатады. 
Бізге аналар жиі келеді. Көпбала-
лы екенін растайтын кітапшасын 
да көрсетеді. Алайда, біз олар-
ды қабылдай алмаймыз. Бұл біз 
шығарған дүние емес. Осы мәсе-
леде келіспеушіліктер жиі туын-
дайды.  Сол сияқты, жасы бойын-
ша зейнетке шыққан адамдарды 
ғана қабылдаймыз, – дейді ол. 

Сондай-ақ, бұл жер үш жылдан 
бері облыстық стоматологиялық 
емхана екенін де, мұнда тек стома-
тологиялық қызмет көрсетілетін-
дігін де жеткізді. Жақ-бетсүйек 
хирургтары мұнда жоқ. 

● ӘРІПТЕС ЖАЙЛЫ ӘҢГІМЕ

(Соңы. Басы 1-бетте)

Инфрақұрылым 
қирап қалды

Әйтсе де, Сырым Бейсебайұлы алқап-
тарды ұлғайтуда проблема барын да атап 
өтті. Осы тұста қолда бар жердің толық 
игерілмеу себебінің құлағы қылтияды. 
Кеңес өкіметі құлаған соң суармалы жерлер-
дегі су құбырлары, ирригациялық желілер 
қирап қалғаны бәрімізге белгілі. 

– Бүгінгі күнге ирригациялық желілерді 
жаңғырту, суару каналдарын реконструк-
циялау жұмыстары қолға алынуда. 2021-
2025 жылдар аралығында Азиялық Даму 
банкі қаражаты есебінен «Жамбыл, Шығыс 
Қазақстан, Қарағанды және Қызылорда 
облыстарының суармалы жерлері үшін ир-
ригациялық желілерді жаңғырту» жобасы 
шеңберінде Қарағанды облысында 27,9 мың 
гектар суармалы жерді қалпына келтіру қа-
растырылған, – дейді басқарма басшысының 
орынбасары.

Жобаға 22 нысан енгізілді. Түзілген тех-
никалық паспорттардың нәтижелері бойын-
ша магистральдық арналар мен құбырлардың 
ұзындығы 179,5 шақырымды құрайды. 

Бұл шаруашылықтар әлеуетінің артуына 
айтарлықтай ықпал етпек. Ірілі-ұсақты 41 
тауар өндіруші қамтылып отыр. Бүгінгі күні 
23,45 мың гектар нақтыланып тұр. Тізімге 
«Қазсушар» ШЖҚ РМК балансындағы 7,8 
мың гектар жері бар 6 нысан, аудандық ком-
муналдық меншіктегі 15,65 мың гектар жері 
бар 14 объекті енген.

Қазіргі уақытта Экология және табиғи 
ресурстар министрлігінің ұсынысына орай, 
соңғы айтқан 14 нысанның жобалық-смета-
лық құжаттарын әзірлеу үшін жергілікті бюд-
жеттен қаражат қарастыру  жоспарлануда.  

Шаруашылықта су тапшы
Бұқар жырау ауданындағы «Баймыр-

за-Агро 2018» ЖШС-нің директоры Максим 
Букаемский су тапшылығын тартып отыр. 
Серіктестік суды Шоқай суқоймасынан ала-
ды. 1215 гектарға дән себеді.

– Шоқай суқоймасының пайдалы көлемі 
– 3,5 миллион текше метр. Қар аз түскен жыл-
дары толмай қалғанынан және булануынан су 
жетпей қалады. Сондықтан, біз үшін Шоқай 
өзенінің жоғарғы ағысындағы, Сарыөзен 

Суармалы алқап: мәселе де, нәтиже де бар

гін қамти аламыз. 2019 жылы өз күшімізбен 
тазартып, жөндегенбіз. Дегенмен, аздық етіп 
тұр. Серіктестік толық өндірістік қуатына 
шығуы үшін 400 л/с су қажет, – дейді ол. 

Директордың айтуынша, мәселенің түй-
інін тарқатудың екі жолы бар. Гидротехника-
лық құрылымды толық қайта жаңғырту қажет 
немесе жаңадан тоған салу керек. Серіктестік 
басшылығының қымбат жобаны жүзеге асы-
рамын деп басы қатып жүрген жайы бар. 

Жоспар бар, уақыт қажет
Суармалы алқаптарды ұлғайту үшін мол 

су керегі мәлім. 
– Ауыл шаруашылығы дақылдары-

на қажетті су тұтыну нормасы – су шару-

Егіндібұлақта еңлікгүл өсе ме?
«Балқантау, ол да – біздің барған тау» 

демекші, Балқантауда да, Едірейде де, Үшқа-
рада да болғанбыз. Осы үшеуінің арасынан 
Үшқара биігіне шықтық. Бірақ, Балқантаудың 
басына шыға алмай, Едірейдің етегінен қай-
тқанбыз. Мәди бабамыз әнге қосқан Үшқара 
биігінен еңлікгүлді кездестіре алмадық.

Сөйтсек, Егіндібұлақтың еңлікгүлі Қа-
рағандыда жайқалып, қалаға сән беріп, 
шәкірттеріне нәр беріп жүр екен. Ол – Е.Бө-
кетов атындағы Қарағанды университеті 
журналистика кафедрасының меңгерушісі, 
филология ғылымдарының кандидаты, қа-
уымдастырылған профессор, Қазақстан Жур-
налистер одағының мүшесі, замандасымыз 
Жанар Сембекқызы Рамазанова. 

«Орталықта» қызмет ететін жас жур-
налистердің дені – Жанар Сембекқызының 
шәкірттері. Жансая Омарбек, Аяулым Со-
вет, Жансая Амантай, Ербол Ерболат, Аида 
Рахимқұлова... Республикалық басылымдар 
мен телеарналарда жемісті еңбек етіп, ұстаз 
мерейін тасытып жүрген шәкірттері қан-
шама?! Осы шәкірттерінің барлығы Жанар 
апайларын аузынан тастамайды. Біздің буын 
«Қарағанды журналистерінің атасы» атанған 
Зарқын ағайға деген пейіліміз қандай болса, 
жастардың Жанар апайына деген ықыласы да 
– сондай. Бұл – ұстаз бақыты!

Сонымен, жастардың Жанар апайы кім?
 Жанар Сембекқызы – ғалым, ұстаз, ана, 

жаңа медианың жілігін шағып, майын ішкен 
маман, қазақтың қайсар қызы, тіл жанашыры, 
ұлт жоқшысы...

***
Жанар замандасымыз Егіндібұлақ 

ауылындағы №2 орта мектептің орыс сыны-
бын бітіргенін білмейді екенбіз. Негізгі ма-
мандығы да – орыс тілі мен әдебиеті пәнінің 
мұғалімі. Еңбек жолын мектеп мұғалімі бо-
лып бастаған. 

...Жанар Сембекқызының 4-сынып оқи-
тын кезі. Бастауыш мектепті енді  бітіріп кел-
ген бүлдіршіндерге әр пәннен әр мұғалім са-
бақ береді. Бір күні қазақ тілі пәнінің мұғалімі 
оқушылардан:

– Балалар, сендердің ана тілдерің қай тіл? 
– деп сұрады. Төртінші сынып оқушылары 
мұндай сұрақты тұңғыш рет естіп отыр. Жа-
нар ойланып үлгермеді. Ішкі ойы «Менің ана 
тілім – қазақ тілі» болуы керек дейді. Бірақ, 
«Онда біз орыс мектебінде неге оқып жүр-
міз?» деген көлденең сауал көңілінде тұрып 
алсын. Сөйтіп, ойын жинақтап, өз пікірін ай-
тамын дегенше, бүкіл сыныптастары:

– Наш родной язык – великий русский 
язык! – деп ду ете қалды. 

Ұлтжанды қыздың көкейіне тура сол күні 
орнығып алған «Неге?» деген сауал әлі күн-
ге жауабын таппаған секілді... Сол сәттен 
бастап Жанардың жүрегіне Ұлтты сүю, тілді 

Еңлікгүл
қастерлеу деген аяулы сезім ұя салған. Сол 
сезім уақыт өте келе, алапат күшке айналып, 
бойында ерекше бір қайсар рух бұлқынған. 
Періште пейіліне қонақтай қалған балаң рух 
бүгінде азаматтық ұстанымға айналған-ды. 
Сол күні үйге жылап келген.

– Мама, біздің ана тіліміз орыс тілі ме? 
Сыныптастарым мұғалімнің сұрағына солай 
жауап берді. Қазақ тілінің қадірі неге төмен? 
– деді солқылдап жылап. Құйтақандай 
құлыншағының бойына ана сүтімен дарыған 
қасиетті тілінің мәртебесі үшін осынша на-
мыстанып келгеніне бір жағынан сүйсінген, 
екінші жағынан жүрегі езілген анасы:

– Жоқ, құлыншағым. Біздің ана тіліміз – 
қазақ тілі. Балалар жаңылысқан ғой. Әлі ана 
тіліміздің күні туады. Біз сендерді ертеңгі 
күні жүрген ортасында ойын ашық жеткіз-
сін, қиналмасын деп, орыс мектебіне бердік. 
Бәрі – уақытша, ботам. Туған халқыңның ең 
басты құндылығы тілін сүйген кішкене ғана 
жүрегіңнен айналайын! – деді еміреніп. Үш 
жарым ғасыр бодандық қамытын киіп, импе-
риялық жүйенің шылауынан құтыла алмаған, 
«мың өліп, мың тірілген» қазақтың тағдыры-
на анасының да қос жанарына жас үйірілген 
еді. Жанар оны да байқады.   

 Ұлтқа, тілге деген сол сүйіспеншілік, 
сол сезімнің тигізген септігі болар, мектепті 
орыс сыныбында бітіріп, университетте орыс 
тобында оқыған Жанар Сембекқызы кейін 
кандидаттық диссертациясын қазақ тілінде 
қорғады. Қазір қазақ аудиториясында мемле-
кеттік тілде дәріс оқып жүр. Тіпті, жаңашыл-
дыққа кешеуілдеп келетін қазақ жастарын жі-
герлендіріп, жаңа медианың жай-жапсарын, 
әдіс-тәсілін меңгертуге бағытталған семи-
нар-тренингтерде қазақ тілінде дәріс оқитын 
саусақпен санарлықтай медиа-тренердің бірі. 

Студент кезінде қазақ тобында оқитындар 
орыс тобының студенттерін «Сендер – не қа-
зақ емес, не басқа емес, дүбәрасыңдар!» деп, 
кемсітетін үрдіс қалыптасты. Бұл пікірдің 
айтылуы да – заңдылық. Өйткені, Қазақстан 
ғасырлар бойы бабалар арманы болған азат-
тыққа қол жеткізіп, өшкеніміз жанып, өл-
геніміз тірілген еді. Қазақ тобының студент-
тері ұлттық намысты ұран етіп, кеуделерін 
шалқақ ұстай бастаған кез... Мектепте орыс-
ша оқығанымен, отбасында қазақы тәрбие 
алып, ұлттық құндылықтарды бойына сіңіріп 
өскен Жанар бұл кемсітушілікке де төзбеді. 
Профессор Қаби Лекеровтің лекциясы үстін-
де қолын көтеріп, ұстазына базына айтты.

– Ағай, қазақ тобында оқитындар бізді 
«Дүбәрасыңдар!» деп кемсітеді. Шынымен 
біз дүбәрамыз ба? – деп, сұрақты төтесінен 
қойды.

– Айналайын, аты-жөнің кім? Өзің бір 
қазақтың намысты қызы екенсің! Жоқ, мүл-

ша оқысақ та, қазақша ойлауды естен шығар-
маңдар, – деді профессор Қаби Кәкенұлы.

...Профессор Лекеровпен екеуінің жолы 
ғылым әлемінде 2000 жылдары қайта түйісті. 
Кандидаттық диссертациясының тақырыбы 
«Қазақ поэзиясындағы балладалар (қалып-
тасу, даму ерекшеліктері)» болып бекіген. 
Жетекшісі – азуын айға білеген түркітанушы, 
филология ғылымдарының докторы, про-
фессор Асқар Егеубаев. Тың тақырып. Бірақ, 
дәл осы тақырыпты 1930-1960 жылдары өз 
ұстазы Қаби Лекеровтің қаузағанын жақсы 
білетін. Ғылыми жұмысын жазу барысында 
Қаби ағасымен көп кеңесті. Алғаш барға-
нында, өзінен дәріс алған шәкіртін бірден 
таныған Қаби Кәкенұлы:

– Сен баяғы «Біз дүбәрамыз ба?» дейтін 
қыз емессің бе? Әй, сенен бірдеңе шыға-
тынын сол кезде біліп едім. Міне, өзіңнің 
дүбәра еместігіңді іспен дәлелдеп отырсың. 
Орыс тілінің маманы қазақ тілінде диссерта-
ция қорғайды! Ғажап емес пе?! Жарайсың, 
қызым! – деп, таңдаған тақырыбына да ри-
зашылығын білдірді. Ақыл-кеңесін айтып, 
бағыт-бағдарын берді.

...Кандидаттық диссертациясын сәтті 

қорғап, іргетасын Зарқын Тайшыбай қалаған 
журналистика кафедрасына келді. Филоло-
гқа болашақ журналистерге дәріс оқу оңай-
ға түскен жоқ. Ізденді. Үйренді. Білмегенін 
сұрауға намыстанған жоқ. Табандылық та-
нытты. Сонда да, кафедрадағы кейбір әріп-
тестері «Филолог журналистерге не үйретер 
дейсің?» деген пікірлерін сыбырлап айтып 
жүрген. Оны да құлағы шалады. Бала күнінен 
намысқой қыз оған да мойымады. Керісінше, 
сол пікірді айтып жүргендерден кеңес сұрап, 
солардың ақылын тыңдады. Ал, студент-
тер аудиториясы Жанар апайларын керемет 
жылы қабылдаған. Гүлдей нәзік жаратылысы 
мен жібектей мінезі, терең білімі мен қазақ 
қыздарына тән мейірімі аудиторияны баурап 
алды. Алғашқы лекциясынан-ақ жастардың 
Жанар апайына айналды. Сонда да, елдің 
сөзіне тоқтам жасау мақсатында өзі қызмет 
ететін университетті журналистика маман-
дығы бойынша сырттай оқып, екінші жоғары 
білімді де игеріп алды. Өзі дәріс беретін ауди-
тория орындығына шәкірт болып отыруға, өз 
әріптестерінен сабақ алуға еш намыстанба-
ды. Осы мақсатшылдығы мен табандылығы 
Жанар Сембекқызын абырой биігіне, құрмет 
алаңына бастап келе жатты. Ақыры, мақсаты-
на жетті. 

...Кафедра тізгінін ұстағанына да бес жыл 
болып қалыпты. Мансапты сұрап алған жоқ. 
Лауазым өзі келді Жанарға. Қазір Жанар Ра-
мазанованың мойнында бір ғана кафедра 
меңгерушілігі ғана емес, қоғамдық негіз-
де атқаратын бірнеше жауапкершілігі зор 
міндеттер бар. Ол – филология факультеті 
бойынша сапаны бақылау комиссиясының 
төрағасы. Ол – Қарағанды университетінің 
Академиялық Кеңесінің, Ғылыми Кеңестің 
мүшесі.  Ол – Л.Гумилев атындағы Еуразия 
Ұлттық университеті жанындағы республи-
калық оқу-әдістемелік кеңесінің мүшесі. Ол 
– филология факультетінің тәуекел менед-
жері. Ол – Қарағанды қаласындағы «Жаңа 
FM» радиосының штаттан тыс тілшісі. Ол – 
«Журналистік зерттеу» және «Журналистік 
этика» тақырыптары бойынша медиа-тренер. 
Ал, өмірде – Ана, Әже, асыл жар.

Жолдасы Бектұрсын Қалиев – Қарағанды 
университеті қазақ тіл білімі кафедрасының 
қауымдастырылған профессоры, филология 
ғылымдарының кандидаты. Ғалымдар отба-
сында саналы ұрпақ, тәтті немере өсіп келеді.

***
Қар көбесі сөгілер-сөгілместен, тоңды 

жарып шығатын көктемнің алғашқы гүлі 
– жауқазын. Кей өңірлерде бәйшешек деп 
те атайды. Жанар замандасымыз да – көгіл-
дір көктемнің алғашқы күнінде дүние есігін 
ашып, қар жамылып, мұз құрсанған Арқа 
даласына алғашқы жылылық лебін алып 
келген шуақты жан. Бірақ, біз кейіпкерімізді 
Еңлікгүлге теңедік. Өйткені, жауқазынның 
ғұмыры ұзақ болмайды. Ал, Еңлікгүл – тауда, 
ешкімнің қолы жетпейтін қияда өсетін, әсем 
гүл. 

Егіндібұлақта Еңлікгүл өседі екен...    

де олай емес. Керісінше, сендерде мүм-
кіндік көп. Орыс әдебиетінің классиктерін 
түпнұсқадан оқисыңдар. Әлем әдебиетінің 
жауһарлары әуелі орыс тіліне аударылады. 
Соны оқисыңдар. Сондықтан, сендердің 
мүмкіндіктеріңе ешкім шәк келтіруі тиіс 
емес. Бірақ, ана тілімізді қастерлеуді, орыс-

Ерсін МҰСАБЕК,
«Ortalyq Qazaqstan»

ҚМДБ-ның Қараған-
ды облысы бойынша «Зекет 
және қайырымдылық» қоры 
қалалық мешіттермен және 
«Ана-Мама» қайырымдылық 
қорымен бірлесіп әлеуметтік 
көмекке мұқтаж жүз отбасыға 
азық-түлік үлестірді.

● ҚАЙЫРЫМДЫЛЫҚ

Шағбан
қарсаңындағы 
шарапат

Игі шара Қарағанды облыстық 
«Әнет баба» және қалалық «әл-Ма-
шани», «Бала қажы», «Қазыбек би» 
мешіт ұжымының бірлесуімен жү-
зеге асты.

Қасиетті Шағбан айының қар-
саңында Қарағанды облысының 
бас имамы Естай Әбдіғалидің 
тапсырмасымен аталған игі шара 
қамқоршысынан айырылған және 
көпбалалы аналарға қолдау көрсе-
ту, мүмкіндігі шектеулі және науқас 
жандарға қол ұшын созу мақсатын-
да ұйымдастырылды.

«Игі шараға қолдау білдірген 
кәсіпкер азаматтарға Алла Тағала 
разы болсын! Жаратқан иеміз Шағ-
бан айын берекелі етіп, Рамазанға 
аман-есен жетуімізді нәсіп етсін»,  
– деді игі істің басы-қасында жүр-
ген «Зекет және қайырымдылық» 
қорының жауапты өкілі Мирас Ер-
ланұлы.

Айта кеткен жөн, бір отба-
сыға азық-түлік (ұн, күріш, шәй, 
май, қант, макарон өкімдері, т.б.) 
беріліп, үйіне жеткізілді.

Гүлнұр СЕРІКЖАНҚЫЗЫ,
«Ortalyq Qazaqstan»

ауылының тұсындағы суқоймасын қалпына 
келтіру мәселесі өткір тұр. Суқоймасы бұ-
зылып қалған, – дейді Максим Русланович.

Серіктестік басшысы іргедегі суды жет-
кізуде де проблема барын айтады. 6,5 шақы-
рымдық Шоқай магистральдық каналының 
су өткізу мүмкіндігі төмен. 

– Каналдың арнасын шірегенде секунды-
на 270 литр су ағып келеді. Бұл – үш жаңбы-
рлатып суаратын машинаның жұмысына ғана 
жеткілікті. Әрқайсысы 70 гектарды қамтиды. 
Орнын ауыстырып отырғанда бір маусымда 
4-5 картоп алқабын, 2-3 дәнді дақылдар егісті-

ашылығы учаскелері мен табиғи аймақтарға 
байланысты.  Су қажеттілігі гектарына 1950 
мен 3350 текше метр аралығын құрайды. 
Мәселен, жаздық дәнді дақылдың сұранысы 
– 1950 текше метрді, картоптікі – 2750 тек-
ше метрді, кө көністікі – 2900 текше метрді 
көрсетіп отыр. Қазір облыстағы бес ау-
данның аумағындағы елуден астам ша-
руашылық жеткілікті мөлшерде тіршілік 
нәрін алып отыр. Басым бөлігі – Абай 
ауданында, 31 диқаншылық ұйым бар. 
Суармалы жерді суаруға қажетті судың 
жетіспеушілігі туралы мәселе жоқ. Бұл 

ретте диқандардың заманауи үнемдеу 
технологияларын белсенді енгізуі көп-
теп көмегін тигізуде. Мәселен, былты-
рдың өзінде ғана 24 шаруашылық 780 
млн. теңгеге 40 машина сатып алды. Өз 
кезегінде бұл инвестиция су шығынын 
бір жарым есе азайтуға мүмкіндік береді. 
Тиісінше, аз шығынмен көл-көсір өнім 
алады, – дейді Сырым Бейсебайұлы.

Әрине, жоғары жақтағылар да қол 
қусырып қарап отырған жоқ. Үкімет 
те, облыс билігі де жоспар құрып, иық 
тіресе жұмыс жүргізуде. Жергілікті су 
көздері есебінен суқоймаларды көбейту 
іс-шаралары қолға алынуда.

Мысалы, Су ресурстары комитеті 

Осакаров ауданындағы Үлкен Құндызды 
өзенінде – көлемі 14 миллион текше ме-
трлік Садовое суқоймасын, Қарқаралы 
ауданындағы Нұра өзенінде – көлемі 80 
миллион тек ше метрлік Ынталы суқой-
масын және Қарқаралы ауданының Ма-
тақ өзенінде көлемі 100 миллион текше 
метрлік Матақ суқоймасын салу жоба-
ларын қолға алды. Техникалық-эконо-
микалық негіздемелерін әзірлеуде. Бұл 
суқоймалардың құрылысы тәмамдалған 
жағдайда 8 мың гектардан астам алқапты 
сумен тұрақты қамтуға мүмкіндік туады.   

Сондай-ақ, келесі жылға дейін облы-
ста «Жасыл Қазақстан» ұлттық жобасы 
шеңберінде «Қазсушар» РМК республи-
калық бюджет қаражатына Бұқар жырау 
ауданындағы суару каналдарын рекон-
струкциялау жоспарлануда.

Әлбетте, тоқырау жылдары әбден 
тұралаған шаруашылықты аяғына қаз 
тұрғызу бір күннің шаруасы емес. Он-
даған жылдар, жүйелі жоспар, тыным-
сыз еңбек және бастысы – қыруар қаржы 
керек. Біздің қотырымызды біреу келіп 
қасып бермейтіні де белгілі. Сондықтан, 
бұл бағыттағы жұмысты тоқтатпау – 
міндет. 

Өткен сенбіде 31 жылдық 
тарихы бар 5516 әскери бөлімі 
бөлімнің құрылған күнін салта-
натты түрде Теміртау қаласының 
мәдениет сарайында өткізді. Айту-
лы шараға бөлімнің жеке құрамы, 
«Орталық» өңірлік қолбасшылығы, 
5451, 6505 әскери бөлімдерінің бас-
шылығы, Теміртау қаласының по-
лиция басқармасы, қорғаныс істер 
бөлімі, төтенше жағдай басқармасы, 
прокуратура, және басқа да жер-
гілікті атқарушы билік өкілдері мен 
бөлімнің ардагерлері қатысты.

● ТӘУЕЛСІЗДІК ҚАЛҚАНЫ

Әскери бөлімнің 
мерейі

Іс-шара барысында бөлімнің жеке құра-
мына, офицерлер мен келісімшарт бойынша 
әскери қызметшілеріне, сарбаздарға және 
Ұлттық ұлан Академиясының былтырғы 
түлектеріне Ұлттық ұланның нышаны бар  
қол сағат, қала әкімі Ораз Тәуірбековтің 
атынан сыйлықтар, Теміртау қаласының 
әкімшілігі, полиция, төтенше жағдайлар 
басқармасы атынан Алғыс хаттар табыстал-
ды.

Бөлім 1992 жылдың 25 ақпанында, 
Қазақстан Республикасы Министр каби-
нетінің қаулысымен, Теміртау қаласында, 
жеке арнайы моторландырылған милиция 
батальоны – 5516 әскери бөлімі болып өз 
қызметін бастаған еді. Қазақстан Республи-
касы Үкіметімен және Ішкі әскерлері Қол-
басшысы бұйрығымен бөлім жеке құрамы 
Ішкі істер органдарымен бірлесіп, Теміртау 
қаласында қоғамдық тәртіпті сақтау бойын-
ша қызмет еншісін иеленді. Қазіргі уақыт-
та өзінің жауынгерлік жолында міндетін 
31 жыл бойы абыроймен өткеріп келген 
даңқты бөлім, бүгінде де Қазақстан Респу-
бликасының Президенті, ІІМ, ІІМ орынба-
сары – Ұлттық ұлан Бас қолбасшысы мен 
«Орталық» өңірлік қолбасшылығының 
қолбасшысының қойылған тапсырмаларын 
абыройлы орындауға дайын.

Өз тілшімізден
ТЕМІРТАУ

● САДЫҚ КӘРІМБАЕВТЫҢ ТУҒАНЫНА – 105 ЖЫЛ

Дәрі-дәрмек пен дәрігер қат заманда 
осылардың бәрі бала күнінде «Шешек» 
дертіне шалдығып, соның кесірінен зағип 
болғандар. Сол кезде ел ішінде «Ше-
шек» өзіңді не көзіңді алам деп келеді» 
деген сөз тараған. Медицина тілінде оны 
«Оспа» дейді. Оған қарсы салынатын 
екпе табылған соң, қазір одан келер аса 
қауіп жоқ. 

Жоғарыда аталған жандардың арасын-
да Қазақ КСР-нің еңбек сіңірген қайрат-
кері, композитор Садық Кәрімбаевтың қа-
зақ музыка өнеріне қосқан үлесі өлшеусіз. 
Биылғы 28 ақпанда оның туғанына – 105 
жыл. Соған байланысты сазгердің туған 
жері Павлодар облысында 24 ақпан күні 
«Әнші жүрек» атты облыстық әншілер 
байқауы өтеді. 

Садық Балқыбекұлы Кәрімбаев 1918 
жылдың 28 ақпанында Павлодар облы-
сы Баянауыл ауданындағы Жүсіпбек 
Аймауытов атындағы ауылда Әулиелі 
Қызылтаудың баурайында туған. «Менің 
қысқаша өмірбаяным» атты естелігінде 
былай деп жазған: «Мен жастайымнан екі 
көзден айырылып, дүниенің жарығынан 
мақұрым қалдым. Бұл ауыр жағдай сүйік-
ті әкем Балқыбекке де оңай тиген жоқ. Бір 
күні ауыр күрсініп: «Құлыным, көзімнің 

Садықтың сазды әлемі 

Ержан ИМАШ,
«Ortalyq Qazaqstan»

Бұл жаратылыс адам баласын бір нәрседен қысып қойса, енді бір жағынан 
жарылқайтыны бар. Қос жанарынан бірдей айырылып, басыр болып қалса да, 
өзінің табиғат берген дарыны мен өнерінің арқасында өлмес туындыларымен 
халқының жүрегінен мәңгі орын алған тұлғалардың еңбегіне қарап осы сөздің 
рас екеніне көз жеткіземіз. Кешегі от ауызды, орақ тілді Шөже, Қақпан ақын-
дар, Аққыз, Есжан күйшілер, Садық Кәрімбаев, Жақсыкелді Сейіловтей ком-
позиторлар осы қатардан еді. 

қарашығы, сенің сенімді серігің, айнымас 
досың, шер тарқатар  сырласың болсын», 
– деп батасын беріп, өзінің кәрі жолдасы 
қарағай домбырасын маған ұсынды». 

Одан әрі аталас туысы, жазушы 
Жүсіпбек Аймауытов 1923 жылы елге 
келгенінде 5 жасар Садықтың бойын-
дағы қабілетін байқап, оны өзімен бірге 
Орынборға ала кетіп, сондағы музыка-
лық мектеп-интернатқа орналастырады. 
Бірақ композитор өмірбаянында жақын 
ағасының бұл шапағатын айтпайды. Өйт-

кені «халық жауы» болып атылып кеткен 
Жүкең есімін ол кезде ауызға алу мүмкін 
емес еді. 

Осында оқып жүріп музыкалық сауа-
тын ашқан Садық Кәрімбаев 1936 жылы 
Алматыда өткен халық әндерін орында-
ушылардың республикалық жарысында 
бас бәйгені жеңіп алады. Оның жан-жақты 
дарын иесі екенін тани білген мамандар 
Қазақ радиосына шақырып, әнші әрі ба-
яншы жұмысына қабылдайды. 

Қазақ радиосында істеген жылдары 
ол атақты қобызшы Жаппас Қаламбаев 
әнші-күйшілер Серғали Әбжанов, Бер-
генбай Тасыбаев, Бикен Римова, Қанабек 
Раисов, ағайынды Ришат пен Мүсілім 
Абдуллиндермен бірге ел аралап, өнер 
көрсетеді. Баян аспабында асқан шебер-
лікпен ойнайтынына тәнті болған арти-
стер оны гастрольдық сапарларынан бір 
тастамаған. 

Жасынан зағип болса да рухы күшті 
ол қасірет-қайғыға мойымай, домбы-
ра, баян, мандолинді жанына серік етіп, 
орындаушылық шеберлігімен халыққа 
танымал болды. Сол үшін де оған Қазақ 
КСР-нің еңбек сіңірген өнер қайраткері 
атағы берілген. 

Садық Кәрімбаевтың соныңда қалды-
рған асыл мұрасы – ақындарымыздың сан 
тақырыптағы өлеңдеріне жазған 80-нен 
астам әндері. Сол әндерінің 50-ге жуығы 
Қазақ радиосының Алтын қорында сақта-
улы болса, белгілі әншілердің орындауын-
да әндері жазылған 15 күй табағы шыға-
рылған. Оның «Ақ ерке», «Ақ тамақ», «Ақ 
көгершін», «Сүйген сәулем», «Баян – баян 
тау еркесі» әндерін әлі күнге дейін халық 
сүйіп айтады. Осылар және композитор-
дың басқа да әндерін әншілер Жүсіпбек 
Елебеков, Мағауия Көшкінбаев, Суат Әбу-

сейітов, Игілік Омаровтан бастап Майра 
Ілиясова, Мәдина Ералиеваға дейін шы-
рқап елге танытты. В.Великанов «Садық 
Кәрімбаев әндері тақырыбына» атты төрт 
бөлімді сюита жазды. Сондай-ақ, Кәрім-
баевтың кейбір әндерін ол өзінің «Қам-
бар батыр» эпосының негізінде жазылған 
«Қамбар – Назым» балетіне енгізді. 

Ел-жұрты қадірлеген ерекше талант 
иесі, әнші әрі композитор Садық Кәрім-
баев шығармашылық өрлеу шағында 
1975 жылдың 6 ақпанында қайтыс болып, 
Алматыда жерленді. Оның есімі Алматы 
қаласында көшеге және зағиптар қоғамы-
ның қалалық Мәдениет үйіне берілген. 
Өкінішке қарай, Қарағанды өңірінде бүкіл 
қазаққа ортақ тұлғаны еске аларлықтай 
бір белгі әлі күнге жоқ. Енді осыдан кейін 
саңлақ әнші-композитордың биылғы ме-
рейтойына байланысты шаралар облысы-
мызда өтіп жатса, игі болар еді. 

…Мен бала күнімде марқұм Садық 
Кәрімбаевты бірнеше рет көріп, баянмен 
қосыла айтқан әндерін тыңдаған адам-
мын. Себебі, оның туған ағасы Әлім Бұқар 
жырау ауданындағы бұрынғы Қылыш Ба-
баев атындағы кеңшарда тұрып, прораб 
болып істейтін әкем Мәздің қарамағында 

десятник болды. Әрі Кәрімбаевтардың 
бізге аталас туыстығы да болатын. Ол 
жазда Баянауылға бара жатып ағасы мен 
біздің үйде сан мәрте қонақ болған. Жа-
нына жақсы көретін шәкірті Шәмші Қал-
даяқовты ертіп жүретін. Екеуі ән шырқап, 
түрлі аспаптарда ойнағанда алақандай 
ауылды думанға бөлейтін. Сонда Сәкең 
дүлдүл ақын Мұқағали Мақатаевты Ал-
маты базарында ұн сатып тұрған жерінен 
қазақтың Левитаны Әнуарбек Байжанба-
ев екеуі қолынан жетелеп апарып, Қазақ 
радиосына қызметке орналастырғанын 
айтып отыратын. Оның есту қабілетінің 
жетілгені соншалық, сусынның сылды-
рынан оның мөлшерін біле қоюшы еді. 
Сондай-ақ, жарықтық Қазақстанға бел-
гілі дәрігер, профессор Хафиз Мақажа-
новтың өз қолында өсіп, білім алғанын, 
туған нағашысы екенін де мақтана айта-
тын. Қазір жоғарыдағы Әлім ағамыздың 
балалары мен немерелері Қарағанды қа-
ласы мен Ботақара кентінде тұрып жатыр. 
Сондықтан Садықтай аруақты атасының 
биылғы мерейтойынан олар да шет қал-
мас деп ойлаймын. 

Абай ауданы 

Маужыраған мамыр айы. Күн шайдай 
ашық. Лүп еткен жел жоқ. Жер беті жасыл 
желекпен көмкеріліп, масаты кілемдей 
құлпырып жатыр.

Ағзам ақсақал күндегі әдетімен таң 
намазынан тұрған соң, кемпірі екеуі 
күңкілдесіп отырып, таңғы шайын ұзақ 
сораптап, асықпай ішті. Әлден уақытта 
самайынан сорғалаған терін орамалмен 
сүртіп, дастарқанға бата жасады да, сы-
ртқа беттеді.

Күн құрық бойы көтеріліп қалған 
екен. Әлгінде малды өріске жіберген кез-
де қорадан сыртқа шығарып жіберген 
үйрек-қаздары есік алдына ентелеп келіп 
қалыпты.

– Әй, бәтшағарлар-ай, Құдайдың кең 
даласында жүрмейсіңдер ме рахаттанып? 
Не бар осы қараңғы қорада? – деп ұрсып 
жүріп, құстарын қораға қайта қамады.

– Апыр-ай, бүгін күн ысиын деп тұр-
ау. Кемпір, әлгі біздің Оразжан қайда жүр 
екен? Үйде жоқ па? – деп есік алдында 
күйбеңдеп жүрген бәйбішесіне қарады.

– Бұзауларын айдап кеткен шығар 
құлыным. Өзі әлі оразасын да ашқан жоқ. 
Қарны ашып қалды-ау.

– Ә, онда келіп қалар. Шайы суып 

● ТІРШІЛІК ТҮЙТКІЛДЕРІ

Бұзылған бейіт

қалмасын. Мен бір мызғып алайын, – деп 
Ағзам ақсақал аяғын сылти басып, үйге 
беттеді.

Көзі ілініп кеткен екен. Біреудің 
жұлқылағанынан шошып оянды.

– Ата, тұршы деймін саған! Далаға 
шықшы! – деп қасында қаладан дема-
лысқа келген он жастағы немересі Ораз 
шоқиып отыр. Жүрегі шым ете қалды.

– Құлыным-ау, не болды? Біреу тиісті 

Шараға келген Төтенше жағдайлар ми-
нистрлігінің 52859 әскери бөлімінің сарбаз-
дары және басқа да қонақтар кітапханаға 
саяхат жасады. Рухани орданың тыныс-тір-
шілігімен танысты. 

Кітапхана көру қабілеті нашар жан-
дарға қызмет көрсету мақсатында қалалық 
көпшілік кітапхана базасында 1969 жылы 30 
қазанда ашылған. Кітапхана қоры ірі және 
жазық баспалы қаріпті кітаптар, бедерлі гра-
фикалық құралдар, бедерлі-нүктелі қаріпті 
басылымдар, аудиокітаптар, тактильді кітап-
тардан тұрады. Жалпы қорда 80 мыңнан 
астам кітап бар. Алты мыңнан астам оқыр-
манға қызмет көрсетеді.

Бір қызығы бұрын бедерлі-нүктелі 
қаріпті кітаптарды басып шығаратын баспа-
лар елімізде болған екен. Қазір олардың бәрі 
жабылып қалған. Ресейдің арнайы баспа-
сымен бірлестікте жұмыс істейді кітапхана. 
Сондай-ақ, кітапханашы мамандар кәдімгі 
кітапты бедерлі-нүктелі қаріппен көзі нашар 
көретін оқырмандарға арнап, өздері қайта 
жасап ұсынуда. Кітапхана баспаның да жұ-
мысын қатар атқарып отыр... Ол кезде бір 
кітабыңыз 5-6 томдық кітап болады. Ара-
сында Ғалым Жайлыбайдың да кітаптары 
бар. 

Кеш барысында кітапханашылар әске-
рилер назарына арнайы дайындалған бейне-

жазбаны ұсынды. Сонымен қатар, ақынның 
кітаптары мен туындылары жарық көрген 
басылымдар қойылған кітап көрмесіне шолу 
жасалды. Осылайша, кешке қатысушылар 
ақынның өмірі мен шығармашылығы тура-
лы деректермен қысқа уақыт ішінде жылдам 
танысты.

Кеш қонағы Жәлел Шалқар Ғалым 
ақынның өлеңдеріндегі қазақы болмыс һәм 
төгіліп тұрған сыршыл әлемі жөнінде айтып 
берді.

– Ғалым Жайлыбай – өз қатарластары 
арасында ешкімге ұқсамайтын ақын. Оның 
өлеңдерін қолтаңбасынан аңғару қиын емес. 
«Күршімнің қызы» сынды кең тараған өлең-
дері баршылық. Поэма жанрын дамытуға 
ерекше үлес қосып келеді. Карантин кезінде 
«Сұрақ белгі» поэмасын жариялап, өз зама-
нының адамзаттық проблемасын жырлап, 
ақындық қуатының мықтылығын дәлелдеді. 
Өлеңдеріне жазылған әндер де халыққа кең 
тараған. Жырлары өміршең әрі алысқа бара-
ры сөзсіз, – деді ол. 

Сарбаздар ақынға сұрақ қойып, жа-
уап алды. Сонымен қатар, кеш қонағы 
сарбаздардың өтініші бойынша өз шығар-
машылығынан патриоттық әрі махаббат 
тақырыбындағы өлеңдерін оқып берді.

 
 Өз тілшімізден

● ӘДЕБИ САҒАТ

Төгіліп тұрған 
тұма жыр

Облыстық зағип және нашар көретін азаматтарға арналған арнайы кітап-
ханада ақын, Абай атындағы мемлекеттік сыйлықтың иегері, Қазақстанның 
еңбек сіңірген қайраткері Ғалым Жайлыбайдың 65 жылдық мерейтойына ар-
налған «Жылдарым менің жолдарым» тақырыбында әдеби сағат өтті. Іс-ша-
раға қонақ ретінде ақын, облыстық «Ortalyq Qazaqstan» газетінің мәдениет, 
руханият, әдебиет бөлімінің меңгерушісі Жәлел Шалқар арнайы шақырылды.

ме? – деді қауқылдап. Үш ұмтылып ба-
рып, орнынан әрең тұрғаны.  

– Ата, бір аға анау төбенің басындағы 
бейітті бұзып жатыр, – деді немересі мұр-
ны пысылдап. Өзі үрейленіп қалған секіл-
ді. Көздері бақырайып кетіпті. 

Тосын хабарды естігенде шал да шоқ 
басқандай шоршып түсті.

– Не дейді, пәруардігер! Бейітті бұзға-
ны несі? Ол қай жынды болды екен? 
Кімнің бейітін бұзып жатыр өзі? Ішіп 
алған біреу ме? Ой, Алла-ай, бұл не сұм-
дық тағы да? – деп даурыға сөйлеп, далаға 
ұмтылды. Немересі де шалғайына ора-
лып, қалбалақтап келеді.

– Ата, бұзауларымды айдап бара 
жатқанмын. Қарасам, бір аға қолындағы 
балтасымен бейітті құлатып жүр. Қорқып 
кеттім де, үйге жүгірдім.

Ағзам ақсақал немересін жетелеп, 
ауыл сыртындағы төбеге қарай тартты. 
Әншейінде сылти басатын аяқтарының 
ауырғанын да ұмытты.

Ауыл сыртындағы төбенің басын-
да қорым бар еді. Осы ауылдың небір 
марқасқа азаматтары мынау бес күндік 
фәни жалғаннан бақилық сапарға атта-
нып, сол қорымда мәңгі дамылдап жатыр.

Қорымның орта тұсында әлдебір мұн-
дар Ағзамның құрдасы Қарауылбектің 
зиратын балталап, кірпіштерін құлатып 
тұр екен. Бейіттің бір жақ қабырғасын 
жартылай бұзып тастапты. Ағзамның жан 
дауысы шықты.

– Әй, сұмырай! Таста балтаңды! 
Әкеңнің құны бар ма бұл бейітте? Мынау 
не сұмдық өзі? – деп тұла бойын кернеген 
ашудан қап-қара болып түтігіп кеткен Ағ-

зам ақсақал шойнаңдай басып келіп, әлгі 
жігіттің қолындағы балтаны жұлып алды.

Бұдан 20 жыл бұрын үш күн тоқтамай 
соққан Арқаның ақ боранында мал іздеп 
жүріп, адасып кеткен Қарауылбек құрда-
сының қатып қалған денесін ауыл жігіттері 
бір аптадан кейін әрең тауып алған еді. Жаз 
шыққан соң Қарауылбектің өрен-жаранда-
ры мен ауыл жігіттері марқұм құрдасының 
басын қарайтқан.

Бейітті бұзып жүрген мұндар жас ша-
масы қырықты қусырып қалған біреу екен. 
Көздері шүңірейген жүн-сақал біреу. То-
бықтан келетін шалбары шолтаң-шолтаң 
етеді.

– Ақсақал, менің жұмысымда шаруаңыз 
қанша? Балтамды бері әкеліңіз! –деді түнере 
қарап.

– Әй, сен өзің қайдан келген пәлесің? 
Бұл бейітте не әкеңнің құны бар?

– Бұзсам, өз әкемнің бейітін бұзып жа-
тырмын. Елдің менде шаруасы болмасын.

– Ау, сен Қарауылбектің қай баласысың? 
Әлгі қалаға кетіп, ауылды ұмытқан Қыдыр-
байы емессің бе?

– Болсақ болармыз.
– Апыр-ай, өзгеріп кетіпсің ғой, шы-

рағым. Танымай қалдым. Ал енді мына тір-
лігіңе жол болсын? Өз әкеңнің бейітін өзің 
бұзып, басыңа соншама не көрінді? Қара-
уылбек құрдасымды тым болмаса бейітінде 
тыныш жатқызбадың ғой, ит-ау!

– Ақсақал, арабтар өлген адамның ба-
сына біз сияқты бейіт тұрғызбайды. Бұл 
– ширк! Мен мұсылмандық парызымды 
атқару үшін қаладан кеше арнайы келдім. 
Енді маған бөгет болмаңыз! Балтамды бері 
әкеліңіз.

Ағзамның кәрі жыны қозып, қаны басы-
на шапты.

– Міне, саған балта! – деп қаба сақал 
Қыдырбайға саусағын шығарды да: – Енді 
осы арадан көзіңді жоғалтпасаң, сен иттің 
өзіңді балталаймын. Білдің бе? Жоғал, мұн-
дар! – деп ақырып жіберді.

– Ата, үйге кетейікші. Мен мына ағадан 
қорқамын, – деп Оразы ботадай боздап жүр 
жанында.  

Бейіт басындағы жанжалды естіген ауыл 
адамдары да осылай қарай құстай ұшып ке-
леді екен. Мұны көрген Қыдырбай қолын 
бір сілтеді де, анандай жерде тұрған маши-
насына мініп, қалаға қарай тартып отырды.

– Ата, жаңағы аға сізбен төбелессе, оны 
балтамен ұратын ба едіңіз? – дейді немересі.

Ағзам еңкейіп, жерден бір уыс топырақ 
алды да, жүн сақал мұндардың артынан 
шашты.

– Барлық пәле сенімен кетсін, қу мұн-
дар! – деп күбірледі де, жанында жаутаңдап 
тұрған немересін жетелеп, ауылға қарай 
беттеді.   

Отты Күн де лаулай жанып, тас төбеге 
көтеріліп қалған екен...

       Төлеубай ЕРМЕКБАЕВ,
Қазақстан Журналистер 

одағының мүшесі

ТОО «Кредитное 
товарищество «Бейба-
рыс» объявляет о про-
даже доли в УК 0,84 % 
участников КТ.

Участники Кре-
дитного товарищества 
пользуются преимуще-
ством перед третьими 
лицами, правом покуп-
ки доли или её части 
при её продаже кем-ли-
бо из участников. Об-
ращаться по адресу: г. 
Караганда, ул.Саты-
балдина, д.29/2, офис 
№1, тел. 8 7212 397412 

Білім саласында елеулі еңбек еткен ұстаз Қайрат Рахимановты еске алу мақ-
сатында №10 мектепте денешынықтыру пәні мұғалімдерінің ұйымдастыруымен 
оқушылар арасында шағын футболдан турнир өтті. Бұл шара биыл үшінші рет ұй-
ымдастырылып отыр. Аталған турнирге және еске алу кешіне Қайрат Советұлының 
туған-туысқандары мен сыныптастары қатысты.

● ТАҒЗЫМ

Ұстазға құрмет

Спорттық шараға Қарқаралыдағы №2 
қазақ орта мектебінің және Қарағандыдағы 
№87, №44, №4, №10 мектеп оқушылары 
қатысты. Тартысқа толы бәсекеде І орын-
ды №10 мектептің оқушылары қанжығасы-

на байлады. Ал Қарқаралыдан келген жас 
жеткіншектер ІІ орынды иеленсе, №87, №4 
және №44 мектеп оқушылары ІІІ орынға 
тұрақтады.

Ұлағатты ұстаз Қайрат Рахиманов 1962 

жылы 12 қарашада Қарқаралы ауданы, Нұр-
кен Әбдіров ауылында дүниеге келген. №10 
мектепті үздік бітіріп, Қарағанды облысын-
дағы  пединституттың дене тәрбиесі факуль-
тетін 1984 жылы бітірген ол еңбек жолын 
Қарқаралы ауданының «Восток» совхозын-
дағы орта мектептен бастаған. 1986 жылы 
әскер қатарына алынады. Дальний-Восток-
та әскери борышын өтеп, елге «Аға лейте-
нант» болып оралады. Әскерден келген соң, 
1988 жылы Қарағайлы кентіндегі қазақ орта 
мектебінде денешынықтыру пәні мұғалімі 
болып 15 жылдан артық еңбек етеді. 2000 
жылдан бастап Қарағанды қаласына қоныс 
аударып, өмірінің соңына дейін №10 жал-
пы білім беретін мектепте денешынықтыру 
пәні мұғалімі болып қызмет етті.

Бар ғұмырын балаларды тәрбиелеуге, 
шынықтыруға арнаған Қайрат Советұлы-
ның есімі Қарағанды қаласына ғана емес, 
облыс аумағына да белгілі. Лайықты еңбегі 
үшін «ҚР білім беру ісінің үздігі» атанды.

Соңына өнегелі із қалдырған Қайрат Со-
ветұлының жарқын бейнесі шәкірттері мен 

көзкөргендердің жүрегінде мәңгі сақтала-
ды. Өзі өмірден өтсе де, ұрпақ болашағына, 
тәрбие мен білім кеңістігіне қосқан елеулі 
үлесі әрқашан ел есінде қалады.  

Өз тілшімізден

 «Орталығым» тағы бір  қаралы хабар 
таратты. Қатарымыз сиреп барады. Табиғат-
тың заңы деп, күрсініп қана қойғанмен, 
өкініш-күйініш, қайғысы жүректі өртейді 
екен. Кәмел ағам кетті, Тілеубек Зейнешов 
кетті... міне Төлеген кетті.

Төлегеннің бейнесін көз алдыма кел-
тіріп, бүкіл өмірін тізбектеп санасам,  елім, 
жерім деген азаматқа лайық-ақ екен.  Бүкіл 
өмірін қазақ баласына білім беруге арнап еді 
ғой. Және қандай білім! Өзінің бойындағы, 
өзіне лайық, ұшқыр ойлы, санаға өшпестей  
сіңген терең білім. Ол мұғалім болып жара-
тылған еді, мұғалім болып өтті. Былтыр бір 
жолыққанда, «сексенге келген соң, жұмы-

сты қойдым. Тек оқуға түсемін деп талап 
қылған  балаларды дайындап жатырмын», 
деп еді. «Дайындаңыз, дайындаңыз! Одан 
қымбат жұмыс жоқ, бұл жалғанда. Сауабы 
мол іс» деп едім. Сол балалары оқуға түсті 
ме екен? Түскен шығар. Арконовтан оқыған 
жас далада қалмайтынын білемін. 

Қош, қош адал дос, еңбектің ғана лай-
ықты  зейнетін көрген замандасымыз, жер-
лесіміз, туысымыз.

                                                                     
Зарқын ТАЙШЫБАЙ, 

Гүлнәр БАЛТАБЕКҚЫЗЫ 
Қызылжардан

Бақұл бол, Төлеген досым!

«Астана» өңірлік қолбасшылығы әскерлері 06708 әскери бөлімінің әскери қыз-
метшілері мен Қарағанды облысы «Приозерск қаласының Жастар ресурстық ор-
талығы» коммуналдық мемлекеттік мекемесінің жастары бірлесіп, әскер жасына 
дейінгі жас буын өкілдерімен кездесу өткізді.

● ЕЛ ҚОРҒАНЫ

Сарбаздар сапта сыналар

Алдымен, сөз кезегі тәжік-ауған 
шекарасындағы қарулы қақтығысқа 
қатысқан жауынгер, бүгінгі күн-
де Қазақстан Республикасы Қарулы 
Күштерінің қатарында адал қызмет 
атқарып жүрген майор Нұрзат Қуа-
нышұлы Есмаханбетовке берілді. Өзінің 
әскери өмірінен сыр шерткен  Н.Есма-
ханбетов бозбалаларға: «Отанды қорғау 
– басты парызымыз! Мен де сендер 
сияқты ержетіп, он сегіз жасқа толған 
шағымда әскер қатарына шақырылдым. 
Кім білген десеңші, жиырмаға толмаған 

шағымда басқа елдегі орын алған қа-
рулы қақтығысқа тап болатынымды?! 
Алайда, біз жауынгер ретінде Әскери 
ант қабылдап, командир берген тапсы-
рмаларды бұлжытпай орындауға бел 
будық. Жігеріміз жасымады, мұқалған 
емеспіз! Соның арқасында, елімізге 
аман-сау оралдық. Қазіргі уақытта әске-
ри қызметімді қаладағы 06708 әскери 
бөлімінде абыроймен атқарып жүрмін. 
Отан-Ана шақырса, баршаңызды әскер 
қатарына баруды ұсынамын!» – деп, сөз 
арнады.

Кездесу барысында Қазақстан Ре-
спубликасы Қарулы Күштерінің ардагері 
Тілек Кенжебеков әскер жасына дейінгі 
жастарға әскер қатарына шақырылған 
кездегі жаңа мүмкіндіктерді жеткізді. 
Сонымен қатар,  «Приозерск қаласының 
Жастар ресурстық орталығы» КММ бас-
шысы Нұрлан Сүлейменов сөз алып, ел 
келешегі жастарды әскерге баруға және 
оларды Отанға адал қызмет етуге шақы-
рды. 

Кездесуге қала жастары мен Прио-
зерск қаласының №1 жалпы білім беретін 
мектебінің жоғары сынып оқушылары 
тартылған болатын. Сондай-ақ, кездесуге 
қатысқан 06708 әскери бөлімінің қатар-
дағы жауынгерлері Әлішер Нұрғалиев, 
Мақсат Бердібеков және Әділхан Омаров 
өз ойларын ортаға салып, жастар мен мек-
теп оқушыларына сарбаздың әскери өмір-
дегі тыныс-тіршілігі туралы айтып берді.

Мазмұнды басқосудың ұйымшыл-
дықпен өтуіне «Приозерск қаласының 
жастар ресурстық орталығы» коммунал-
дық мемлекеттік мекемесінің өкілі   Ер-
жан Абдурахманов пен мониторинг және 
бағалау маманы Сымбат Айтбайдың ең-
бек сіңіргенін атап өткен жөн.

Еліміздегі әскер қатарына қосылуға 
ниет білдірген жастар әскери қызмет-
шілер тарапынан қолдау тапса, айбынды 
армиямыздың қатарында отаншыл да жі-
герлі сарбаздар қатары көбейе беретіні 
сөзсіз!

Думан ЖҰМАШҰЛЫ, 
лейтенант, 

Приозерск гарнизонының
баспасөз хатшысы

Информатика пәні бойынша мектеп оқушылары арасындағы 
облыстық байқау мәресіне жетті. «Дарын» мамандандырылған мек-
теп-лицей-интернатында өткен жарысқа 11 команда қатысты. Байқау 
қорытындысы бойынша IDEATHON «Ел келешегі – жаңа өнертабыс» 
байқауының жеңімпаздары Теміртау қысқы бағына виртуалды экс-
курсияға баруды ұсынды.

● БІЛІМ ОШАҚТАРЫНДА

Жас өнертапқыштар жаңалығы

Сонымен, 3D-панорамада Н.Нұр-
мақов атындағы команда бірінші орын 
иеленді. Бағдарлау бағыты бойынша 
№ 1 БИЛ (Creative) оқушылары, элек-
троника мен робототехникада  «Да-
рын» мамандандырылған мектеп-ли-
цей-интернатының тобы үздік деп 
танылды.

– 3D-панорамаға бес команда қа-
тысты. Біз «Қысқы баққа виртуалды 
тур жасау» тақырыбындағы жобаны 
қорғаған едік. Экскурсияға барғаннан 
кейін тропикалық, субтропикалық 
климатта, сондай-ақ, шөлді аймақтар-
да өсетін әртүрлі өсімдіктерді тамаша-
лай аласыз. Виртуалды саяхат уақыт 
пен ақшаны үнемдеп қана қоймай, 
адамның білім деңгейін арттыруға 
мол мүмкіндік береді. Бұл жобада біз 
информатика пәні мұғалімі Жұлдыз 
Ибраеваның жетекшілігімен 8-сынып-
тан бастап жұмыс істейміз. Біздің топ-
та үш адам бар: Әбілқайыр Адамбай 
– журналист, Аяулым Бұланова – зерт-
теуші және мен – веб-дизайнермін, 

Ерқанат КЕҢЕСБЕКҰЛЫ,
«Ortalyq Qazaqstan»

– деді Н. Нұрмақов атындағы ММЛИ 
11-сынып оқушысы Дінмұхаммед 
Махмұт.

Бағдарламалау бағытында үй 

өсімдіктеріне күтім жасауға көмекте-
сетін Plant_Helper_Bot жобасы бірін-
ші орынға ие болды.

– Plant_helper_bot (phb) үй 
өсімдіктеріне күтім жасау мақсатын-
да жасалды. Мәселен, біздің глосса-
рийде 500-ге жуық түрлі өсімдіктер 
бар. Онда сипаттама, нұсқаулық, 
суару жиілігі және өзге де көптеген 
пайдалы параметрлер бар. Мыса-
лы, өзіңіздің өсімдігіңізді профильге 
қосқан болсаңыз, phb оны қашан су-
ару керектігін, топырағын ауыстыру 
мерзімін, және өсімдігіңізге қажетті 

күтім шараларын есіңізге салады. 
Жобамызды жүзеге асырып, тестілеу-
ге шамамен 10 күн қажет болды. Біз 
жасаған бағдарламамыздың тиімділі-
гіне сенімді болдық, – деп атап өтті 
№ 1 БИЛ 11-сынып оқушысы Дамир 
Аниров.

Электроника мен робототехника-
да ақылды тұрақ жобасы ең үздік деп 
танылды.

Байқау соңында IDEATHON жүл-
дегерлері дипломдармен, ал жетек-
шілері Алғыс хаттармен марапаттал-
ды.

11-сынып оқушылары арасында физика пәнінен өткен ашық ха-
лықаралық олимпиаданың қорытынды кезеңі Е.Бөкетов атындағы 
Қарағанды университетінің Студенттер сарайында өтті. Байқауға 
Қазақстаннан бөлек шет елдердің мектеп оқушылары да қатысты. 
Сайысқа 512 оқушы қатысса оның 94-і ақтық сайысқа жетті. Жүл-
дегерлер қатарында жерлестер де бар.

●  БӘРЕКЕЛДІ!

Жерлестер – жүлделі

Физика-математика бағы-
тында «Дарын» мамандан-
дырылған мектеп-лицей-ин-
тернатының оқушысы Артем 
Кузнецов екінші орын алса, 
Жамбыл атындағы мамандан-
дырылған мектеп-лицей-интер-
натының қатысушылары Әлібек 
Зателбай мен Қарақат Худусер 
үшінші орынға ие болды.

Жалпы білім беру бағытында 
Сәкен Сейфуллин атындағы № 7 
Балқаш мектеп-гимназиясынан 
Сұлтан Өмірсерік екінші орын 
иеленді. Дәл осы бағытта Оса-
каров ауданы Қаныш Сәтбаев 
атындағы тірек мектебінің (Ре-
сурстық орталықтың) оқушы-
сы Данат Молдабаев үшінші 
орынға тұрақтады.

– Байқауға қатысушылар өз-
дерінің білім деңгейін байқады. 

Олимпиаданың жабылуымен 
қатар факультетте ашық есік 
күнін өткіздік. Түлектерге қа-
былдау шарттары туралы айтып, 
студенттердің оқу бағдарлама-
сымен, университет қабырға-
сындағы өмірімен таныстыр-
дық,– дейді Е.Бөкетов атындағы 
Қарағанды университетінің фи-
зика-техникалық факультетінің 
деканы Асылбек Зейниденов.

Олимпиада жеңімпаздары 
диплом және медальмен мара-
патталып, оларға университет-
тің имидждік өнімдері мен сый-
лықтар табысталды.

Ақерке БАЙБӘКІР,
Е.Бөкетов атындағы 

Қарағанды 
университетінің  4-курс 

студенті 

43-21-55
Жарнама бөлімінің байланыс телефоны

● ФУТБОЛ

Әнші шығармашылығы жайлы мақа-
лалар мен кітаптар бүгінде көптің қолын-
да. Десек те, Әміре жайлы білгенімізден 
білмегіміз көп көрінеді. 1925 жылы Па-
рижде өткен дүние жүзі сән көрмесінде 
Әміре Қашаубаев «Ағаш аяқ», «Қанапия», 
«Үш дос», «Жалғыз арша», «Қосбала-
пан», «Балқадиша» секілді әндерді орын-
дап, күміс медальге ие болғаны баршаға 
мәлім.  

●  ӘМІРЕ ҚАШАУБАЕВТЫҢ ТУҒАНЫНА – 135 ЖЫЛ

Әміре әлемінен бір үзік сыр
Қазақтың әншілік өнерін әлемге паш етіп, сонау Париж төрінде көсілген 

Әміре Қашаубайұлы бүгінде феномен. Киіз үйде салған әні салқар дала лебіне іле-
се жаңғырған бірегей болмыс бүгінде ұлықталмай жүрген жоқ. Сондай игі шара-
лардың бірі Қарағанды облыстық тарихи-өлкетану мұражайында Әміре Қашау-
баевтың 135 жылдығына арналып өткен «Ән атасы Әміре» атты еске алу кеші. 

Жан АМАНТАЙ,
«Ortalyq Qazaqstan»  

«Шахтёр» футбол клубы Түрки-
ядағы оқу-жаттығу жиынындағы 
ақтық ойынын Красноярсктің «Ени-
сей» клубына қарсы өткізді. Кезде-
су Игорь Солошенко шәкірттерінің 
пайдасына 4:2 есебімен аяқталды. 
 
Бұл ойында жанкүйерлер көзіне түсіп 

гол салғандар қатарында Руслан Тұтқышев, 
Юрий Перцух және Роман Мұртазаев бар. 
Сондай-ақ, ойын барысында «Шахтёр» 
қақпасына екі бірдей айып добы бағыт-
талған болатын. Оның біреуін Кеншілер 
командасының қақпашысы Игорь Шацкий 
қайтарды. Осылай оқу-жаттығу алаңында 
«Шахтер» командасы қарсыластарына шаң 
қаптырды.

Шахтер 
шаң қаптырды

● ФУТБОЛ

Шахтер 
шаң қаптырды

● БОКС

Жерлестер 
жүлдесіз емес

Біріншілікте ерлер арасында 21 қатысушы 
бақ сынады. Ал, әйелдер арасындағы жүлдені 
12 қатысушы сарапқа салды. Сонымен қатар, 

Қоржында бір «кү міс» пен бір 
«қола». София да (Болгария) өткен 
был ғары қолғап додасында ел құра-
масы Странджа-2023 кубо гін екі ме-
дальмен аяқтады.

Құрама сапында 57 келіде жұ-
дырықтасып, күміс алған Оразбек 
Асылқұлов және 75 келі салмақта қола 
медальді қанжығалаған Райыс Нұрқа-
натты атап айта кетуіміз керек.

Қаламгер қолданған портативті жазу ма-
шинканы бізге ұрпақтары әкеліп тапсырған 
болатын. 1982 жылы заводтан шыққан. Темір 
қорабында «Москва» деген жазуы бар. Бағасы 
– 135 руб. Ені – 29,3, биіктігі – 30,5 см. Бұл 
машинканы жазушы 2006 жылға дейін пайда-
ланған. 

Сапарғали Ләмбеков «Қарқаралы сазда-
ры», «Тайталас», «Тәттімбет», «Арыстар», 
«Алапай мен талапай» атты бірнеше поэма, 
прозалық және драмалық шығармалар мен 
көптеген өлеңдердің авторы. 

«Өткен күн, кеше – тарих, Келер күн, ер-
тең – сыр, Бүгінгі күн – сый» деген Қор қыт ба-
баның тәлімін ескере отырып, тарлан тарихқа 
ден қойғанымыз абзал. Осы орай да, музейдегі 
әрбір жәдігерді көздің қарашығындай сақтап, 
құндылықтарға құрметпен қарауға дағды-
ланғанымыз дұрыс.

Назым АБИШЕВА,
Қарқаралы 

тарихи-өлкетану 
музейінің басшысы

● ЖӘДІГЕР

Қаламгердің
жазу машинкасы

Музейдегі жәдігерлер өлкенің 
тарихы, халықтың қазынасы. Оны 
сақтау, насихаттау музей қызметкер-
лерінің борышы. Осы орайда, музей-
ге келіп түскен әрбір жәдігердің та-
рихын зерттеп, зерделеуге баса мән 
беріп келеміз. Сондай тарихи тұлға, 
қаламы қарымды журналист, КСРО 
баспасөзінің үздігі Сапарғали Ләмбе-
ковтен қалған тағылымды жәдігер – 
баспа машинкасы.

Қарағандылық
құтқарушылар жарады

20-25 ақпан аралығында Астана қаласында ерлер арасында өрт-құтқару 
спортынан ҚР ХХХІ қысқы чемпионаты, әйелдер арасында ЖСҚ бойынша ҚР 
ІХ қысқы чемпионаты және ерлер арасында ӨҚС бойынша ҚР VIII қысқы чем-
пионаты өтті.

Жан АМАНТАЙ,
«Ortalyq Qazaqstan»  

●  ҚАЙЫРЫМДЫЛЫҚ

Бауырлас елге көмек
Мемлекет басшысының тапсырмасымен жойқын жер сілкінісінен зардап 

шеккен бауырлас елге гуманитарлық көмек жіберу әлі де жалғасып жатыр. Қа-
рағанды облысы да игі істен қалыс қалмай, Түркия елшілігіне 2,5 млн. тонна 
гуманитарлық көмек жіберіп, 13 млн. тг қаражат аударды. 

Гүлнұр СЕРІКЖАНҚЫЗЫ,
«Ortalyq Qazaqstan»

– Діні, ділі, танымы бөлек француздар-
ды бас идірген Әміре салған ән – бүгін 
аңыз. Сол әндердің өзі біз үшін құпияға 
толы. Бір ғана «Балқадишаның» бірнеше 
түрі бар. Мысалы, әннің ішінде кезде-

сетін «Күйеуің 85-те шал Қадиша» деген 
тұсы біраз дау тудырды. Осы кешегі ав-
тор Ақан серінің өзінің сөзі ме, жоқ жет-
кізушілердің сөзі ме? Мінекей, біз Әміре 
түгілі оның салған әнін әлі толық зерттей 
алмай жатырмыз, – деді Қазақстан Жур-
налистер одағы сыйлығының лауреаты 
Аман Жанғожин. 

Расында, әлемге қазақ ұлтын өзге түр-
кі ұлттарынан ажырата анық танытқан 
Әміренің өмірі толық зерттелді десек ар-
тық. Етек-жеңді жиып ел болғалы ғана 
естілердің естелігі ескеріліп жатқаны. 
Әміре жайлы фильм де түсірілді. Аталған 
фильмге Әміре дауысын жазу үшін Қали 
Байжанов атындағы бірлестіктің жетек-
шісі Сержан Мұсайын арнайы шақы-
рылған. 

– Фильмде Әміре роліне ағылшын 
тілін білетін актер керек болды. Ол рольді 

Иә, Сержан Мұсайын «Балқадиша-
ны» орындағандағы дауысы расында үн-
таспадағы Әміре дауысынан аумайды-ақ. 
Шараға жиналған көптің сұрауымен Сер-
жан Таранұлы «Балқадишаның» бірнеше 
түрінің үзіндісін орындап, соңында дәл 
Әміре салған «Балқадишаны» шырқады. 
Сонымен қатар, мамандандырылған му-
зыка мектебінің оқушыларының орын-
дауында да халық әні «Аққұм», Ақан 
серінің «Мақпал» әндері шырқалды. 

Іс-шара қонағы өлкетанушы Темірға-
ли Аршабековтің пікірінше, Әміредей 
тұлғаны ұрпаққа ұлықтау үзілмеуі ке-
рек. Ал, Сержан Таранұлы, кешегі әлем 
мойындаған Димаш Құдайбергенов, Да-
нила Төлешовалар барда Әміре аты үнемі 
жаңғырмақ. 

Суреттерді түсірген 
Еркебұлан ХАДЫЛБЕК

талантты актер Санжар Мадиев сомда-
ды. Маған жүктелген миссия – әнді сол 
Әміренің таспадағы дауысына ұқсата шы-
рқау. Бұл тікелей Голливудтың тапсырма-
сы болғандықтан тырысып, барымызды 
салдық, – деп атап өтті Сержан Таранұлы. 

9 ақпанда Қарағанды облысында 
Жастар ресурстық орталығы жанынан 
тиісті Гуманитарлық көмек штабы ашыл-
ды. Бұл әлеуметтік желі арқылы таратылып, 
жұртшылыққа хабарланды. Алғашқы күн-
нен-ақ жомарт жүректі жандар қабылдау 
пунктіне келіп, киім-кешек пен тұрмыстық 
жабдықтар әкеліп, бауырлас елге қол ұшын 
созды. 

– Өңірде 13 пункт ашылды. Еріктілер 
қашанда белсенді және барлық игі шаралар-
дың басы-қасынан табылады. Бұл жолы да 
олар осындай қайырымдылық шарадан қа-
лыс қалмады. Облыста 87 еріктілер ұйымы, 
шамамен 7 мың ерікті бар. Еріктілер таңғы 
9-дан кешкі 19:00-ге дейін заттарды жина-
ды. Негізінен, жаңа заттарды қабылдадық. 
Балаларға арналған киімдердің барлығы 

жаңа, – деді Қарағанды облысы Жастар 
ресурстық орталығының директоры Аида 
Искакова. 

Штабқа киім-кешектен басқа жастық, 
көрпе, жамылғы, аяқ киім, термос, қол 
шамы,  пауэрбанктер (ұялы телефон қу-
аттағыш) жиналды. Шахтинск қаласы-
ның меценаты 5 метрлік киіз үйді барлық 
жабдығымен тапсырған. Бұл өте кең және 
ыңғайлы көрінеді. 

– 10 ақпанда Ұлттық еріктілер желісі 
бойынша шот ашылды. Kaspi банк қосым-
шасы арқылы тұрғындар ақша аударып, 13 
млн-нан астам қаражат жиналды. Қарқара-
лы ауданының бір меценаты 8 млн. теңге 
аударды. Студенттер де жақсылық жасаудан 
қалыс қалмады. Е.Бөкетов атындағы Қа-
рағанды университетінің студенттері бауы-
рлас елге 2 млн. теңге қаражат жинап берді. 
Қайырымдылық акция кезінде ерекше бел-
сенділік танытқан студенттер екенін атап 

өткен жөн, – деді Аида Искакова. 
Қарағанды университетінің 1-курс 

студенті, ерікті Айбол Наурызбайдың 
еріктілікпен айналысқанына төрт ай ғана 
болыпты. Айтуынша, мемлекетке және 
халқына пайдасын тигізгісі келеді. 

– Қайырымдылық жасау ісіне досым 
әкелді. Белсенді қатыса бастадым. Мұнда 
көп адам бар, кейбірімен достасып та кет-
тім. Біз бір отбасы секілдіміз: бәріміз біріміз 
үшін, біріміз бәріміз үшін көмектесеміз. 
Жатақханада босқа жатқанша, адамдарға 
көмек көрсеткеніміз жақсы. Сол арқылы өз 

еліңе, кейбір жағдайда көрші мемлекеттерге 
де пайдаңды тигізе аласың. 

Науқан барысында біз үзіліссіз жұмыс 
істедік. Тіркеу, кеңес беру, сұрыптау, қой-
маға апару, орау сынды жұмыстарды атқар-
дық, – дейді Айбол Наурызбай. 

Еске сала кетейік, 6 ақпанда Түркияның 
оңтүстік-шығысында 7 баллдан жоғары жер 
сілкінісі болды. 20 ақпан күні де жер асты 
дүмпулері тіркелді. Соңғы мәліметтер бой-
ынша, қаза тапқандар саны 44 мыңнан асты. 

Суретті түсірген 
Александр МАРЧЕНКО

● ЧЕМПИОНАТ

14 жасөспірімдер құрамасы қатысты. Чемпи-
онатқа Қарағанды облысы ТЖД құрамасының 
спортшылары да атсалысты.

100 метрлік кедергілер жолағын еңсеру бой-
ынша жерлесіміз Бауыржан Текенов чемпион 

атанды! Бауыржан өрт-құтқару спорты бойынша 
ҚР спорт шебері, сондай-ақ, өрт-құтқару спорты 
бойынша ҚР ұлттық құрама командасының мүшесі.

Сол чемпионатта тағы бір жерлесіміз бақ 
сынаған еді. Ортаңғы буын өкілі Қарағанды 
облысы Төтенше жағдайлар департаментінің 

спортшысы Антон Мартынов екі түр бойын-
ша – шабуыл сатысымен көтерілу және 100-ке-
дергілер жолағын еңсеру бойынша абсолютті 
чемпион атағын алды. Аталмыш біріншілікте 
бағы жанған қатысушылар медальдармен және 
бағалы сыйлықтармен марапатталды.

Қарағанды қаласында дойбыдан 
Қазақстан Республикасының чем-
пионаты мәреге жетті. Чемпионат-
тың жас категориясы 50-60 жасты 
қамтыды. 

Еліміздің 11 өңірінен 48 адам қатысқан 
сегіз күнге созылған бәсекеде 50+ сана-
тында ерлер арасында І орынды Махамбет 
Әбдірахманов (Павлодар), ІІ орынды Қал-
кеш Әбішов (Астана), ІІІ орынды Сергей 
Любимов (Теміртау) иеленді. Ал әйелдер 
арасында І орын Шығыс Қазақстаннан кел-
ген  Сәуле Бейсембаеваға, ІІ орын қостанай-
лық Людмила Тупицынаға, ІІІ орын қараған-
дылық Манара Абеубековаға бұйырды. 

60+ жас бойынша Валерий Тен (Шым-
кент), Айрат Нұрғазиев (Алматы), Юрий 
Соколов (ШҚ) жеңімпаз танылды. Әйел-
дер арасында Қостанайдан Софья Ершова, 
Қарағандыдан Любовь Алиева, Қарағанды 
облысынан Татьяна Журавлева жүлдегер 
атанды.

● ДОЙБЫ

Тақтадағы тартыс

